СТЕНОГРАФСКИ БЕЛЕШКИ
од  Првата Конститутивна седница на Собранието на Република Македонија, одржана на 25 јуни 2011 година
Седницата се одржа во Собранието на Република Македонија, сала 1, со почеток во 12,17 часот. 
Седницата ја отвори и на неа претседаваше господинот Љубисав Иванов - Ѕинго, најстар по години  пратеник во Собранието на Република Македонија. 
Љубисав Иванов Ѕинго:  Дами и господа пратеници, 

Другарки и другари, почитувани гости,

Имам чест да ја отворам Конститутивната седница на Собранието на Република Македонија, 
(Претседавачот и сите присутни во салата стануваат, а хорот ја исполнува химната на Република Македонија, по што уследи аплауз)
Дами и господа пратеници, почитувани гости, 
На седницата поканети се претседателот на Република Македонија, господинот Ѓорге Иванов, претседателот на Владата на Република Македонија господин Никола Груевски, претседателот на Уставниот суд на Република Македонија, поранешните претседатели на Република Македонија господин Киро Глигоров и господин Бранко Црвенковски, претседателот на Врховниот суд на Република Македонија, претседателот на Судскиот совет на Република Македонија,  Јавниот обвинител на Република Македонија, Народниот правобранител, замениците претседатели на Владата на Република Македонија, министрите во Владата на Република Македонија,  гувернерот на Народната банка на Република Македонија, претседателот на  Македонската академија на науките и уметностите, поглаварот на Македонската православна црква – Охридска Архиепископија, Реис-Ул-Улема на Исламската верска заедница, Скопскиот бискуп и Апостолски егзарх на Католичката црква во Република Македонија, проповедникот на Евенгелско-Методистичката црква во Република Македонија, претседателот на Еврејската заедница во Република Македонија, Државниот правобранител на Република Македонија, претседателот на Државната изборна комисија  и шефовите на странските дипломатско-конзуларни мисии акредитирани во Република Македонија. 
Дозволете ми во мое и ваше име да ги поздравам присутните гости.
Службите на Собранието не информираа дека на седницата присуствуваат мнозинство пратеници на Собранието и дека Собранието може полноважно да одлучува.
Ви напоменувам дека претседателот на досегашниот состав на Собранието на Република Македонија господин Трајко Вељаноски, претседателот на Владата на Република Македонија господин Никола Груевски и членовите на Владата кои се избрани за пратеници во Собранието на Република Македонија, гласањето на оваа седница ќе го вршат со кревање на рака, бидејќи системот за електронско гласање не дава можност да се гласа  од местата каде што се сместени.
За денешнава седница го предлагам следниов дневен ред:
1. Избор на претседател и членови на Верификационата комисија на Собранието на Република Македонија.
2. Верификација на мандатите на пратениците во Собранието на Република Македонија.
3. Избор на претседател, заменик на претседателот, членови и нивни заменици на Комисијата за прашања на изборите и именувањата на Собранието на Република Македонија.
4. Избор на претседател на Собранието на Република Македонија.
Предложениот дневен ред го ставам на гласање.
Ве повикувам да гласаме.
По предложениот дневен ред гласале 98, за гласаа 97,  воздржано 1, против нема.
Ги молам претседателот на досегашниот состав на Собранието на Република Македонија и претседателот на Владата и членовите кои се избрани за пратеници во Собранието на Република Македонија да се произнесат по предлогот со кревање на рака.
Кој е за предлогот молам да крене рака?
(седум)

Дали има некој воздржан? (Не)

Дали е некој против? (Никој).
104 пратеници гласаа за, еден  пратеник гласаше воздржано.
Констатирам дека е усвоен предложениот дневен ред. 
Пред да преминеме на расправа по точките од дневниот ред, Ве потсетувам дека согласно член 80 ставови 2 и 3 од Деловникот на Собранието пратениците се пријавуваат за збор во рок од една минута по отворањето на претресот.

Листата на пратениците не може да се менува и дополнува во текот на претресот.

Едновремено, Ве известувам дека согласно член 85 став 3 од Деловникот на Собранието пратеникот кој се пријавил за збор, а не е присутен во салата кога е повикан да говори, го губи правото на збор за претресот за кој се пријавил и не може повторно да се пријави за истиот претрес.

Согласно член 86 од Деловникот на Собранието и член 12 од Деловникот за изменување и дополнување на Деловникот на Собранието, пратеникот во текот на претресот може да говори само еднаш во траење од 10 минути.
Минуваме на точката 1 - Избор на претседател и членови на Верификационата комисија на Собранието на Република Македонија
Според член 12 од Деловникот на Собранието, Верификационата комисија се состои од претседател и четири членови, а ја избира Собранието по Предлог на претседавачот.
За претседател на Верификационата комисија го предлагам пратеникот Светлана Јакимовска, а за членови на Комисијата пратениците Владимир Ѓорчев, Хајрула Мисини, Јани Макрадули и Зијадин Села.
Отворам претрес по предлогот.
Ги повикувам пратениците кои сакаат да говорат да се пријават за збор.
Бидејќи никој не се јави за збор, констатирам дека претресот е завршен.
Предлогот го ставам на гласање.
Ве повикувам да гласаме.
Вкупно гласаа 104 пратеници, 104 пратеници гласаа за, воздржани нема, против нема.
Ги молам претседателот на досегашниот состав на Собранието на Република Македонија и претседателот и членовите на Владата кои се избрани за пратеници во Собранието на Република Македонија да се произнесат по предлогот со кревање на рака.

Кој е за предлогот, молам да крене рака? (шест)
Дали е некој воздржан? (Никој).
Дали е некој против? (Никој).
За предлогот гласаа 110 пратеници, од гласањето не се воздржаа никој, никој не гласаше против.
Констатирам дека за претседател на Верификационата комисија е избрана пратеникот Светлана Јакимовска, а за членови на Комисијата се избрани пратениците Владимир Ѓорчев, Хајрула Мисини, Јани Макрадули и Зијадин Села.
Го молам  претседателот на  Верификационата комисија веднаш да свика седница на која Комисијата ќе го разгледа Извештајот на Државната изборна комисија и на Собранието ќе му поднесе извештај со предлог за верификација на мандатите на пратениците.
Седницата на Комисијата ќе се одржи во салата на Комисијата за уставни прашања. 
Ја прекинувам седницата на Собранието за да може Верификационата комисија да одржи седница и да го подготви извештајот.
Седницата ќе продолжи по еден час. 
(Пауза од 12,32 часот)
(По паузата седницата продолжи со работа во 14,24 часот) 
Љубисав Иванов Ѕинго: Почитувани во името на  Верификационата комисија се извинувам за ова доцнење, меѓутоа, секој почеток е тежок. Доцнењето е од технички причини. 
Минуваме на точката 2 - Верификација на мандатите на пратениците во Собранието на Република Македонија.

Извештајот на Верификационата комисија ви е поделен. 

Отворам претрес по извештајот на Верификационата комисија. 

Ги повикувам предлагачот и пратениците кои сакаат да говорат да се пријават за збор. 

Има збор претседателот на Верификационата комисија. 

Светлана Јакимовска: Благодарам господине претседавач. 

Почитувани присутни, почитувани дами и господа. Ве известувам дека Верификационата комисија на Собранието на Република Македонија на седницата одржана на 25 јуни 2011 година го разгледа Извештајот на Државната изборна комисија, за конечните резултати од спроведените предвремени избори за пратеници во Собранието на Република Македонија одржани на 5 јуни 2011 година. 

Почитувани, треба да не радува фактот дека изборите одржани на 5 јуни 2011 година, завршија без инциденти и ги исполнија сите меѓународни стандарди за фер и демократски избори што произлегува и од извештаите на ОБСЕ, ОДИХР, како и од изјавите на високите претставницјив о институциите на Европската унија. Ова значи дека Република Македонија го положи тестот за демократсија и дека чекори напред кон исполнување на критериумите за членство во Европската унија како еден од предусловите да бидеме третирани како сериозен партнер во преговорите. 

Предвремените избори за пратеници во Собранието на Република Македонија се спроведени согласно решението за распишување на предвремени избори за пратеници во Собранието на Република Македонија донесено од претседателот на Собранието на Република Македонија, а врз основа на одредбите од Уставот на Република Македонија и Изборниот законик. 

Согласно член 4, став 2 од Изборниот законик во Собранието на Република Македонија, се избираат 123 пратеници, од кои 120 пратеници се избираат според пропорционалниот модел при што  територијата на Република Македонија е поделена на 6 изборни единици утврдени со овој законик и во секоја се избираат по 20 пратеници. за прв пат во Собранието на Република Македонија тројца пратеници се избрани според мнозинскиот модел во еден изборен круг и тоа по еден пратеник од три изборни единици во Европа и Африка, во Северна и Јужна Америка и во Австралија и Азија утврдени со овој Законик. 

Верификационата комисија врз основа на извештајот на Државната изборна комисија за конечните резултати од спроведените предвремени избори за пратеници во Собранието на Република Македонија одржани на 5 јуни 2011 година, а имајќи го предвид мислењето на Државната изборна комисија, му предлага на Собранието на Република Македонија да го верификува мандатот на следниве 123 пратеници:

1. Никола Груевски,

2. Лилјана Поповска, 

3. Борислав Стојменов, 

4. Светлана Јакимовска, 

5. Горан Трајковски, 

6. Марјанчо Тодоровски, 

7. Косана Николиќ Мазнева, 

8. Малиша Станковиќ, 

9. Веле Ѓорѓиевски, 

10. Сузана Салиу, 

11. Рафет Муминовиќ, 

12. Беким Фазлиу, 

13. Радмила Шекеринска, 

14. Тито Петковски, 

15. Гордан Георгиев, 

16. Наташа Савова Салковска, 

17. Игор Ивановски, 

18. Сафет Бишевац, 

19. Ивон Величковски, 

20. Тања Томиќ, 

21. Гордана Јанкулоска, 

22. Трајко Вељаноски, 

23. Јордан Пачков, 

24. Иван Стоиљковиќ, 

25. Амди Бајрам, 

26. Владанка Авировиќ, 

27. Александар Спасеновски, 

28. Благородна Дулиќ, 

29. Авдија Пепиќ, 

30. Ермира Мехмети, 

31. Реџаиљ Исмаили, 

32. Хајрула Мисини, 

33. Орхан Ибраими, 

34. Ана Павловска Данева, 

35. Оливер Спасовски, 

36. Горан Минчев, 

37. Соња Мираковска, 

38. Благоја Стојановски, 

39. Самка Ибраимоски, 

40. Драгиша Милетиќ, 

41. Владимир Ѓорчев, 

42. Љубисав Иванов Ѕинго, 

43. Надица Танчева Тулиева, 

44. Владимир Пешевски, 

45. Илија Димовски, 

46. Нада Станчевска, 

47. Трајчо Димков, 

48. Бети Кузмановска, 

49. Васко Пашовски, 

50. Миле Пачемски,

51. Елена Павлова, 

52. Ѓорѓи Коџабашиев, 

53. Марјанчо Николов, 

54. Маринела Тушева, 

55. Емилијан Станмковиќ, 

56. Горан Мисовски, 

57. Билјана Казанџиска, 

58. Миле Андонов, 

59. Голубчо Ангелов, 

60.Станка Анастасова, 

61. Зоран Ставрески, 

62. Силвана Бонева, 

63. Павле Трајанов, 

64. Славе Гошев, 

65. Весна Пемова, 

66. Драган Цуклев, 

67. Димитар Ставананџија

68. Нада Цупушева, 

69. Ромео Тренов, 

70. Ванчо Апостолов, 

71. Ане Пашкоска, 

72. Андреј Перов, 

73. Ленче Николовска, 

74. Панче Орцев, 

75. Горан Сугаревски, 

76. Цветанка Иванова, 

77. Саве Марачков,

78. Светлана Мазгалоска Вучетиќ,

79. Николче Ацевски,

80. Борче Ставров, 

81. Антонио Милошоски, 

82. Лилјана Затуроска, 

83. Александар Николоски, 

84. Илија Китаноски, 

85. Лилјана Кузмановска, 

86. Харалампие Шокаровски, 

87. Михаило Џолонга, 

88. Цена Матевска Дуза, 

89. Васко Мицевски, 

90. Арбен Љабеништа, 

91. Вјолца Мехмети Нуредини, 

92. Зиадин Села, 

93. Јани Макрадули, 

94. Фијат Цановски, 

95. Весна Бендевска, 

96. Митре Велјаноски, 

97. Ердоган Сарач, 

98. Дивна Јовковска Ефтимоска, 

99. Менде Диневски,

100. Мевмет Џемајлоски, 

101. Никола Тодоров, 

102. Кенан Хасипи, 

103. Светлана Карапетрова, 

104. Али Ахмети, 

105. Теута Арифи, 

106. Талат Џафери, 

107.Бехиџудин Шехаби, 

108. Џеват Адеми, 

109. Дешира Имери, 

110. Ирфан Деари, 

111. Неџати Јакупи, 

112. Мендух Тачи, 

113. Арбен Џафери, 

114. Мерал Узеири Ферати, 

115. Имер Алиу, 

116. Газменд Алији, 

117. Стојко Пауновски, 

118. Рајхан Дурмиши, 

119. Изет Зеќири, 

120. Фламуре Демири Креци, 

121. Ристо Манчев, 

122. Павле Саздов,

123. Милорад Додевски. 

Благодарам. 

Љубисав Иванов Ѕинго: И јас ви благодарам. 

Бидејќи никој друг не се јави за збор, констатирам дека претресот е завршен. 

Го ставам на гласање Извештајот и предлогот на Верификационата комисија. 

Ве повикувам да гласаме. 
За Извештајот и предлогот на Верификационата комисија гласаа 113 пратеници, воздржани нема, против нема. 

Ги молам претседателот на досегашниот состав на Собранието на Република Македонија и  претседателот и членовите на Владата кои се избрани за пратеници во Собранието на Република Македонија креваат рака.

Дали е некој воздржан? (Никој).
Кој е против? (Никој)

Благодарам.
Вкупно гласаа 121 пратеник и сите гласаа за.

Им честитам на избраните пратеници. 

Посебно сакам да изразам голема честитка на на пратениците кои доѓаат од дијаспората, тоа е за прв пат во македонската историја на Парламентаризмот да имаме тројца пратеници од дијаспората и да ги поздравиме . 

(Аплауз) 

Констатирам дека Извештајот и Предлогот на Верификационата комсиија се усвоени и дека со тоа е извршена верификација на мандатите на 123 пратеници во Собранието на Република Македонија. 

Со оглед на тоа што на претседателот на Владата на Република Македонија и на одреден број на членови на Владата денеска им е верифициран мандатот за пратеници согласно член 8 став 1, од Изборниот законик им престануваат функциите во Владата на Република Македонија. 

Заради обезбедување континуитет во работата на Владата на Република Македонија, според член 93 став 5 од Уставот на Република Македонија, Владата останува на должност до изборот на нова влада на Република Македонија. 

На пратениците кои се носители на други функции кои според член 8 од Изборниот законик се нејспојливи со функцијата пратеник им престанува функцијата. 

Молам, да се подели Предлогот за состав на Комисијата за прашања на изборите и именувањата. 

Минуваме на точка 3. - Избор на претседател, заменик на претседателот, членови и нивни заменици на Комисијата за прашања на изборите и именувањата на Собранието на Република Македонија. 

Предлагачи се пратениците Владимир Ѓорчев, Јани Макрадули, Зиадин Села, Александар Николовски, Илија Китановски, Амди Бајрам,Игор Ивановски, Андреј Петров, Арбен Љабеништа и Сузана Салиу. 

Согласно член 20 од Деловникот на Собранието на Република Македонија, Собранието на Конститутивната седница по предлог на најмалку 10 пратеници избира Комисија за прашања на изборите и именувањата. 

Група од 10 пратеници поднесе Предлог за избор на претседател, Избор на претседател, заменик на претседателот, членови и нивни заменици на Комисијата за прашања на изборите и именувањата во која е обезбедена соодветна застапеност на пратениците од политичките партии застапени во Собранието. 

Предлогот за состав на Комисијата за прашања на изборите и именуваата ви е поделен. 

Отворам претрес по предлогот за избор на претседател, заменик на претседателот, членови и нивни заменици на Комисијата за прашања на изборите и именувањата на Собранието на Република Македонија.
Ги повикувам предлагачот и пратениците кои сакаат да говорат да се пријават за збор. 

За збор се јави Изет Зекири. 

Изет Зекири:  Почитуван претседавач, почитувани пратеници, 

Мислам дека има повреда на Деловникот на Собранието, членот 20, точка 2, во текот на предлагањето на изборот на Комсиијата за прашања на изборите и именувањата со предлог од најмалку 10 пратеници парламентот денес го избира овој состав на Комисијата. 

Сега ќе го цитирам членот 20, точка 2, каде што се тврди дека во Комисијата за обезбедува соодветна застапеност на пратениците од политичките партии застапени во Собранието и ќе дадам образложение. 

Предлагачите треба да го имаат предвид членот 2 од Деловникот каде што се тврди дека во Комисијата треба да се обезбедува соодветна застапеност на пратениците на политичките партии кои што се застапени во Собранието. И ќе дадам образложение. Мислам дека и наспроти учеството каде што ВМРО ДПМНЕ има 45,53%, СДСМ има 34,15%, ДУИ има 12,19%, ДПА има 6,5% и НДП има 1,63%, учество во Парламентот во рамките на 123 пратеници. 

Бидејќи пресметките или калкулациите се направени во пропорционалниот систем, ние како Национална демократска преродба имаме сооднос од 1,63% и ние треба да бидеме застапени во оваа Комисија барем, или минимум со еден член. И ова е во согласност и со Законот за рамноправност и за воспоставување на можни принципи за сите пратеници во Парламентот. Благодарам. 

Љубисав Иванов Ѕинго: Благодарам на укажувањето од ваша страна. Меѓутоа, јас сум информиран дека сето е направено во склад со процентуалната застапеност на пратениците во Парламентот и сето тоа е усогласено со пртставниците на партиите. 

Бидејќи е исцрпена листата на пријавени за збор, констатирам дека претресот е завршен. 

Предлогот го ставам на гласање. 

Ве повикувам да гласаме. 

Вкупно гласаа 112 пратеници, за гласаа 110, воздржани нема, против гласаа 2 пратеници. 

Ги молам претседателот на досегашниот состав на Собранието на Република Македонија и претседателот и членовите на Владата кои се избрани за пратеници во Собранието на Република Македонија да се произнесат по предлогот со кревање на рака. 

Кој е за предлогот, молам да крене рака? 

Благодарам. 

Дали има некој воздржан? (Никој)

Кој е против? (Никој) 

Вкупно гласаа 118 пратеници за, против 2, воздржани нема. 

Констатирам дека за претседател, заменик на претседателот, членови и нивни заменици на Комисијата за прашања на изборите и именувањата на Соранието на Република Македонија се избрани предложените кандидати. 

Според Деловникот на Собранието на Република Македонија, кандидат за претседател на Собранието, предлага Комисиајта за прашања на изборите и именувањата, Кандидат за претседател на Собранието, можат да предложат и најмалку 20 пратеници. Ист пратеник може да биде предлагач само на еден кандидат за претседател на Собранието. 

Го молам претседателот на Комисијата за прашања на изборите и именувањата да свика седница на која Комисијата треба да утврди кандидат за претседател на Собранието на Република Македонија.

Седницата на Комисијата ќе се одржи во салата на Комисијата за уставни прашања. 
Ја прекинувам седницата на Собранието за да може Комисијата за прашања на изборите и именувања да одржи седница и да му предложи на Собранието кандидат за претседател на Собрнаието на Република Македонија.  
Седницата ќе продолжи на знак на ѕвоното. 

(Пауза од 14,42 часот) 

(По паузата седницата продолжи со работа во 16,16 часот)

Љубисав Иванов  - Ѕинго: Молам, пратениците кои не се во салата на Собранието, да влезат за да можеме да продолжиме со работа.
Минуваме на точка 4 - Избор за претседател на Собранието на Република Македонија.

Предлогот на Комисијата за прашања на изборите и именувањата за кандидат за претседател на Собранието на Република Македонија, ви е поделен.

Отворам претрес по Предлогот за избор на претседател на Собранието.

Ги повикувам предлагачот и пратениците кои сакаат да говорат да се пријават за збор.

Ги молам службите да поделат листинг за пријавените пратеници за збор.

Има збор претседателот на Комисијата пратеникот Илија Димовски.

Илија Димовски: Ви благодарам.
Почитуван претседателе на Република Македонија, почитуван премиер на Република Македонија, почитувани колеги пратеници.

 Во име на Комисијата за прашања на изборите и именувањата, имам посебно задоволство и чест на оваа седница да го предложам пратеникот Трајко Вељаноски за претседател ан Собранието на Република Македонија.

Накратко би сакал да дадам неколку образложенија.

Пратеникот Трајко Вељаноски има богато искуство во работењето на Собранието на Република Македонија.

Имено господинот Вељаноски во мандатниот период на Собранието на Република Македонија од 2008 до 2011 година беше претседател на Собранието на Република Македонија.

Во мандатниот период на Собранието на Република Македонија  од 2006 до 2008 година господинот Вељаноски беше пратеник во Собранието, претседател на Комисијата за прашања на изборите и именувањата и член и заменик на член на повеќе работни тела на Собранието, при што неговата работа беше исклучително значајна за функционирање на Собранието на Република Македонија.

Господинот Вељаноски има богато политичко искуство и пред да биде избран за пратеник и претседател во Собранието на Република Македонија.

Претходно бил заменик министер во Министерството за правда, при што учествувал во изготвување на голем број предлози на закони, учествувал во работата на собраниските седници и во преговарање за склучување на меѓудржавни договори.

Во 1998 година бил заменик член на Државната изборна комисија, а во 1999 година е избран за член на оваа Комисија.
Во 2001 година господинот Вељаноски бил член на Управниот одбор на Центарот за европски интеграции, а од 2002 до 2003 година бил член и на Комисијата за претставки и предлози на претседателот на Република Македонија, додека оваа функција ја извршуваше господинот Борис Трајковски.
Во политичката партија ВМРО-ДПМНЕ, господинот Трајко Вељаноски е член од 1993 година при што остварувал голем број на значајни активности и членувал во повеќе комисии на партијата, како што се Комисијата за правни работи, за политички систем, а бил и претседател на форумот за правни и политички прашања на ВМРО-ДПМНЕ.
Пратеникот Вељаноски има богато искуство и како правник работејќи како адвокат, работејќи како државен секретар во Министерството за правда, потсекретар во Министерството за правда и државен советник во Владата на Република Македонија.

Тргнувајќи од изнесеното Комисијата оцени дека пратеникот Трајко Вељаноски успешно ќе ја извршува функцијата претседател на Собранието на Република Македонија. Ви благодарам.
Љубисав Иванов  - Ѕинго:
И јас ви благодарам на исцрпното излагање.

Има збор господинот Имер Алиу.

Имер Алиу: Благодарам.

Од ДУИ дали се присутни тука?

(Станува и гледа кон местата каде што седат пратениците на ДУИ).

Благодарам.

Љубисав Иванов  - Ѕинго: Благодарам за вашиот настап.

Има збор пратеникот Јани Макрадули.
Јани Макрадули: Благодарам.

Господине претседавач, господине претседателе на државата, почитувани колешки и колеги пратеници,

Дозволете во мое лично име да ви го честитам изборот, да си посакаме еден поинаков успешен Парламент. Ќе ја искористам приликата што е тука присутен и претседателот на државата Иванов.

Господине Иванов во демократските држави кога ќе влезете во сала треба да се поздравите и со опозицијата. За жал тоа по втор пат не го правите и мислам дека таа пракса ќе се промени. Добро е за демократскиот амбиент во една држава кога претседателот на државата влегува, кога го држи говорот или на ваков свечен начин да се поздрави со човекот што е одреден за прво место на опозицијата.

Потоа ќе ве замолам уште нешто да направите со претседателот што денеска на Собранието ќе го избере парламентарното мнозинство.

За жал денеска моето и моето лично задоволство дека ќе избереме претседател со консензус не се оствари. За жал денеска она што беше невкусно прашање за господинот Вељаноски се покажа како реалност, а она што беше новинарска шпекулација, која што ќе му донесеше на Собранието еден поинаков консенсуален почеток за жал не се оствари и за тоа искрено жалам, па макар и навистина ротационо да сте се договориле тоа место да го менувате.

Денеска почнуваме така како што и завршивме. Надвор има протести, целата процедура беше нетранспарентна, во една затвореност под секој минимум на комуникација со политичките партии на Собранието. Барем минимум заслужуваат пратениците што седат од оваа страна (покажува кон страната на опозицијата) да добијат информација што денеска ќе се случува. Не кој ќе биде, туку дека ќе се случи нешто, колку да ги почитувате луѓето што седат од другата страна. Луѓе за кои што гласале 470 илјади луѓе во Република Македонија, говорам за цела страна.

За жал истото продолжува. Глуви сме на она што го кажува Европската унија. И наместо да ја искористиме шансата и она што повик ни праќа не само Филе, туку и првиот човек Баросо, ние повторно остануваме глуви и со завртена глава кон европските препораки. Затоа господине Иванов бидејќи се даваат рокови од нашата меѓународна заедница да ве замолам, добро е кога ќе имате средби пред посетата на господинот Нимиц или кога имате преговори, подготовка за преговори на нашите преговарачи да го поканите и претседателот на Собранието да биде дел од тие состаноци на државниот врв, затоа што не ја бива таа работа во една држава кога се состанува државниот врв да не биде присутен претседателот на Собранието на Република Македонија а да биде присутен, на пример шефот на Кабинетот на премиерот. Ќе се сложите дека тоа го нема ниту во вашите книги, ниту во книгите за добра парламентарна демократија. Затоа се надевам дека поуката ќе ја извлечеме сите ние од она што ни се случуваше во изминатиот период. Ќе добиеме Собрание во кое што нема во 1,34 часот по полноќ да ни пратат порака дека стигнал закон, а во 10 часот да гласаме за тој закон. Тоа нема врска со Европската унија. Тоа нема врска со реформите кои треба да не однесат во Европската унија. Тоа има врска само со бизнис агендата на Владата, Никола Груевски.

Затоа попозитивни, пооптимисти ги читавме шпекулациите во медиумите. Затоа мислам дека сите ние ќе извлечеме поука и од ова што е надвор од Собранието, околу Собранието.

Нас во минатиот состав ни се случи луѓе наоружани, припадници на  Министерството за внатрешни работи, во цивилка да влезат во Собранието без знаење на претседателот на Собранието. Кога тие ќе видат дека ништо не се случува, дека никој не е казнет за тоа тогаш мислат дека после победата на ВМРО-ДПМНЕ можат да прават што сакаат и да делат правда како сакаат. Денес протестите надвор треба да не  потсетат што се случуваше во ова Собрание кога денешниот кандидат беше претседател на Собранието. Без негово знаење, луѓе во цивилка, наоружани влегоа овде во Собранието. Кога видоа дека можат да влезат во Собранието, рекоа добро, ние можеме да правиме што сакаме. Кога видоа дека можат да газат на пешачки премин и без да бидат казнети, рекоа можеме така да продолжиме. Затоа не ги потценувајте овие луѓе денеска што го опкружиле Собранието. Тоа не е порака само до вас, тоа е порака и до идниот претседател на Собранието. Сите да ја извлечеме поуката, затоа што сликата овде, директните преноси од Собранието треба да покажат дали навистина сме спремни за парламентарна демократија по европски терк, или ќе правиме парламентарна демократија по отчетот на Груевски, во кој што си присвојувате работи што ги правел некој друг. Ни срам ни перде за та да немате.

Затоа денеска за жал нема стратешки да одговориме на европските барања. Реков, макар и ротационо тоа било. Таа трик варијанта не проаѓа во демократските земји. Се надеам  дека скратениците процедури, џабе се надевам, за жал тоа е политиката на ВМРО-ДПМНЕ. Благодарам.

Љубисав Иванов  - Ѕинго:
И јас ви благодарам.

За реплика се јави Владимир Ѓорчев, повелете.
Владимир Ѓорчев: Благодарам.

Почитуван претседател на државата, господин Ѓорѓи Иванов, почитуван претседател на Владата на Република Македонија господине Груевски, почитуван претседателе на Собранието, господин Трајко Вељаноски, поитувани присутни, почитуван претседавач господин Иванов, почитувани колеги.

Би сакал на почетокот да им го честитам изборот на сите 122 колеги од Собранието на Република Македонија. Би сакал да се заблагодарам на граѓаните на Република Македонија кои што со нагласено висок одзив на изборите ја дадоа довербата и на оние кои што влегоа во ова Собрание и оние кои што не влегоа.

Мило ми е што имаше фер плеј за време на изборниот натпревар, а сега треба да ги носиме одлуките за кои што не избраа граѓаните на Република Македонија.

Мојата реплика во однос на почитуваниот колега Макрадули би се состоела во неколку делови.

Прво, да навистина колега Макрадули условно кажано од левата страна седат колеги кои што имаат 470 илјади избирачи, тоа сите треба да го почитуваме, но истовремено од другата страна се колеги зад кои што стојат 560 илјади гласови на граѓани на Република Македонија. И во парламентаризмот и во демократиите одлуките се носат согласно на тоа кој го има парламентарното мнозинсвто во Република Македонија немаме било каков исклучок во тој дел.

И вие и јас и сите ние сме сведоци дека во поголем број на земји некогаш се носат одлуките и со еден пратеник разлика, па дури и се формираат влади и се носат закони кои што имаат влијание врз иднината на тие држави, и тоа не само во помалите земји, туку такви примери имале и во Италија, во Франција, во некоклу сојузни држави во Германија и на други места.

Исто така неколку работи би додал. Тоа е дека ние како ВМРО-ДПМНЕ  воопшто не бевме консултирани во 1994 година кога с 118 гласа за беше донесен како претседател на Собранието да биде Стојан Андов. Не бев ме консултирани во 1996 година, ниту некој не прашуваше за мислење кога Тито Петковски беше избран за претседал на Собранието или Никола Поповски на 15 септември 2002 година и подоцнежниот негов избор на 1 ноември 2002 година.

На крајот, имав и повеќе работи кои сакав да ги кажам, би сакал дадам полна подршка затоа што со досегашниот и иден претседател на Собранието донесовме над 1200 закони и измени на закони, покажавме ефикасност, повеќе од 300 закони со европско знаменце и сето она што го имавме во изминатите 3 години и како ефикасна работа за време на претседателствувањето на досегашниот и иден  претседател на Собранието, господинот Вељаноски. Благодарам.

Љубисав Иванов Ѕинго: Благодарам.

За контра реплика се јави пратеникот Јани Макрадули, повелете.

Јани Макрадули: Благодарам господине претседавач.

Господине Ѓорчев ние не ви го бираме кандидатот. Тоа е ваш избор, помеѓу вас и ДУИ. Ние зборуваме за процедурата, а точно знам дека во 2002 година ВМРО ДПМНЕ беше информирано како ќе тече првата седница и дали ќе има избор или не, како ќе се движи динамиката без разлика што немаше закони кои мораше да бидат донесени и Законот за Собрание, заради недемократскиот однос на мнозинството во односа на малцинството. Токму затоа зборувам.  Никој не сака да ви го бира вашиот кандитат, тоа е ваш избор и коалиционен договор. Ние зборуваме за минимум почит. Најдете еден пример кога на ваква свечена седница кога доаѓа лидер од државниот врв, дали е премиер или претседател на држава, да не се поздравува со лидерот на опозиција. Најдете еден таков пример и потоа ќе разговараме за демократските капацитети. Но, тоа е сликата на ВМРО ДПМНЕ, за жал. Благодарам.

Љубисав Иванов Ѕинго: Благодарам и јас.

Реплика господинот Алекаснадар Николовски.

Александар Николовски: Благодарам.

На почетокот би сакал на сите новоизбрани пратеници да им го честитам новиот мандат и да им посакам многу успех и среќа во рабтотата. Се надевам дека во овие 4 години ќе успееме да ја опрадваме довербата што ни ја дадода граѓаните.

По однос на предложената точка и по однос на излагањето на пратеникот Јани Макрадули би сакал да кажам три работи: првата работа е дека навистина е добро што го имаме досегашниот претседател како кандидат за нов претседател на Собранието заради тоа што во изминатите три години во споредба со претходни парламентарни состави, навистина имавме ефикасна работа на Собранието што е главно очекување на граѓаните од ова Собрание и на тој начин успеавме да овозможивме овде и квалитетно да се дебатира, но во исто време и ефикасно да се носат одлуките кои треба да ги донесеме со цел потоа да овозможиме можност за нивно спроведување. Бројни работи кои беа одработени во минатиот состав говорат за тоа, почнувајќи од носењето на новниот Деловник на работа на Собранието, Законот за Собрание и сите останати акти кои се носеа тука. Впрочем не треба да заборавиме дека претходниот парламентарен состав кој заедно со Владата на Република Македонија два пати доби проговори за почетокот на преговори со Европска унија.

Втората работа по однос на процедурата е дека имаме дневен ред што го имаме сите ние добиено со 4 точки на дневен ред, што заеднички го изгласавме на почетокот на седницата и четврта точка не дневен е токму што ова во моментот ја дискутираме, а тоа е избор на претседател на Собранието, така што апсолутно не држат вашите забелешки.

На  крајот, по однос на манипулацијата и злоупотребата која што ја правите денес на почетокот на работата на новиот парламентарен состав, тоа е една веќе видена работа која СДСМ под водство на Бранко Црвенквски ја практицира во  целиот изминат период, а тоа е злоупотребата на лични судбини и трагедии.

Тука би сакал да кажам две работи.

Првата работа е дека настанот кој што се случи навистина е  за осуда и го осудуваме, лично го осудувам, го осудија и исте останати и судот, во рамките на своите надлежности, треба да ги процесуира. Но, во исто време би сакал да го осудам начинот на однесување на СДСМ и на  организазциите блиски на СДСМ, фондацијата  СОРОС, која што од лични, трагедии прави злоупотреба и на еден ваков непристоен и нечовечки начин ги злоупотребувца обидивајќи се после изорен пораз да се врати на политичката сцена, навистина е под секое ниво и под секој начин однесување и на било какво достоинство.

Љубисав Иванов Ѕинго: Благодарам.

За контра реплика се јави пратеникот Јани Макрадули, повелете.

Јани Макрадули: Благодарам господине претседавач.

ВМРО ДПМНЕ дека нема врска со Европска унија, тоа го знаете. Европска унија не бара да се носат 200 закони во скратена процедура, бара имплементација на законите, но тоа е друга работа.

Јавноста добро знае дека само во Куба под водство на Фидел Кастро и во Македонија се организираат контра протести. Како ги третирате вие контра протестите што вашите активсти, од ВМРО ДПМНЕ од Бутел, ги правеа каде не можеше девојчето реченицата да каже против кого протестира и зошто. 

Што мислите како се чувствува фамилијата на господинот Нешковски кога ја гледа таа импрвизација, особено што бил член на ВМРО ДПМНЕ. Што мислите како тие го чувствуваат тоа? Одговорни политичари мора одговорно да се однесуваат за секоја ситуација. Кога надвор ќе има 1000, 2000, 500, не е битно, млади луѓе што протестираат, не можеме да останеме глуви и неми на тоа. Благодарам.

Љубисав Иванов Ѕинго: Благодарам.

Процедурално има господинот Игор Ивановски, повелете.

Игор Ивановски: Господине претседавач, имам процедурално до вас, ако навистина сакаме да ја водиме дебата согласно дневниот ред и согласно некој тип на свечен чин што за жал не очекуваме, и зараду предлогот и за тоа  како до сега се дискутира, ќе се задржи, но сепак да ги прекинувате или да ги опоменувате колегите пратеници од ВМРО ДПМНЕ, кои ја злоупотребуваат точката за избор на претседател говорејќи со класични конструкции и манипулации за отсутни лица, организации или било кои носителите на функции надвор од оваа зграда, а дефинитивно надвор од точката на дневен ред, на крајот на краиштата, коментирајќи го или реагирајќи на тоа што тие самите го прават. Така што во име на пратеничката група на СДСМ апелирам уште на почетокот да се спречуваат таков тип на дебати, бидејќи ако не се спречат уште на почетокот, верувајте понатаму не ќе можат да се контролираат. Сепак барем на првата седница да го здржиме тоа со минумум добар вкус и чувство. Благодарам.

Љубисав Иванов Ѕинго: Благодарам и затоа во своите дискуси да се воздржиме од навреди, омаловажувања, да  покажеме една висина на култура цивилизација и да ги избегнеме меѓусебните дуели. Се согласувам, вие ги предложивте, јас се надевам дека оние кои се пријавија за расправа ќе го имаат предвид тоа.

Има збор Весна Бендевска, повелете.

Весна Бендевска: Господине претседавач, почитувани колеги, почитувани гости на оваа седница.

Денес можевме и морамве да организираме поинаква свечност конститутивна седница на седмиот парламентарен состав.

Денес не смеевме да ја пропуштиме приликата и во име на граѓаните  што не бираа да испорачаме подготвеност дека седмиот парламентарен состав ќе се разликува во својата работа од оној претходниот. Моравме да го сториме тоа. 

Навистина жалам што предлогот, господинот Вељаноски да ја задржи највисоката фотеља во законодавниот дом, го покажува сосема спротивното, покажува дека и седмиот парламентарен состав нема да поседува доволен капацитет и политичка волја претставничкиот дом на граѓаните да го претвориме во вистински дом од каде што ќе се врши политчки надзор и контрола  над работењето на  Владата. Со вашиот предлог само докажувате дека и натаму ВМРО ДПМНЕ смета на Собранието како истурен сервис на Владата.

Навистина сакавме да докажеме, со оглед на тоа што веќе левата страна е претесна да ги собере сите претставници на граѓните што добија подршка и за тоа говореше мојот колега. Но, и во име на граѓаните што дадоа подршка на коалиција предводена од ВМРО ДПМНЕ, очекуваа, согласно Уставот, највисоката државна инстотуција преку која граѓаните ја остваруваат власта во Република Македонија, да покажат капацитет дека ги разбрала пораките од овие граѓани. Жалам што за прв пат во историјата за избор на прв човек на највисоката инстутиција, законодавниот дом, очигледно претседателот нема да ја добие подршката  од сите.

Господинот Вељаноски во 2008 година кога за прв пат беше предлог да ја преземе оваа функција од опозицијата, без ниту грам дилеми, гласавме воздржано. Меѓутоа, денес после две и пол години практицирање на власт од страна на господинот Вељаноски не можете да ја добиете заради серијалот грешки што ги направивте водејќи ја оваа институција. Требаше да бидете прв меѓу еднаквите и се разбира требаше да бидете човекот што можеше и мораше да покаже доволен капацитет  овој дом да  го претвори она што согласно Устав, мора да биде  орган кој ќе врши надзор над Владата, а не обратно.

Јас ќе се обидам, заради потсетување, немојте да сметете на краткото помнење на граѓаните, почитувани колеги. 

Господинот Вељаноски е токму првиот спикер во македонскиот Парламент кој дозволи да се изгласа Деловник без присуство на опозицијата. Господинот Вељаноски беше претседател на Собрание во чие време  во рекордно кратко време беа изгласани над 140 закони под итна постапка, без никаква реална потреба и причина, освен како директен налог од претседател на Владата, а воедно и партиски шеф на ВМРО ДПМНЕ, господинот Груевски. Истиот овој господин на почетокот на 2011 година не го одржа своето ветување кое го даваше, дека тоа веќе нема да се случи. Овој пат без присуство на опозиција не беа изгласани 175 закони. Да ве потсетам за прв пат во историјата на македоснкот Собрание, на пример беше избран нов состав на Државната комисија за спречување на корупцијата. Замислете за прв пат, под водство на господинот Вељаноски беше избран и новиот гувернер на Народна банка не само без присуство на опозиција, тука на таа седница не присуствуваше ни владниот партнер. Господинот Вељаноски дозволи, за прв пат во историјата, да се менува изборното законодавство без при тоа да добие и реална поткрепа од опозицијата. Господинот Вељаноски да ве потсетам,  дозволи и покрај изминатиот мандат, господинот Аџиев да ја води Комисијата за лустрација. Тоа беше она познато време кога досиеја никнуваа речиси во сечиј двор.

Да потсетам, токму во време на господинот Вељаноски, за прв пат се појави праксата на собранискиот канл да бидат пренесувани и неколку пати  репризирани седници од Влада. Господинот  Вељаноски дозволи комплетна опструкција на можноста Собранието, спротивно  на одредбите од Законот за Собрание, да одржува надзорни расправи, беа одрќани една или две, се разбира, далеку од она шти беше барање при конструирањето на Законот за Собрание. 

Можам уште долго да говорам за вашите грешки како скандалот со давање на собранискиот паркинг на приватна фирма е една од вашите грешки, но нема поголема грешка, господине Вељаноски, од она што се случи на први јули кога вооружени припадници, несоодветно облечени, влегоа и извршија упад во Собранието, согласно Законот за Собрание на кој многу често се повикувавте, само во овој случај се обидувате да го дерогирате член 43, знаевте или не сеедно, моравте да го заштите храмот на демократијата како што го нарековте кога дававте свечена изјава.

Конечно денес можевме и моравме да испорачеме нова политичка енергија, спремност и волја, се разбира до колку ВМРО ДПМНЕ имаше посоодветен предлог за собраниски спикер. Тоа им го должевме не само на граѓаните туку и на младите чувари на демократијата кои веруваа дека денес е денот кога ќе се конституира највисоката државна институција пред која ќе можат да ги испорачаат своите барања. Тропнаа на многу врати, не ги најдоа вистинскиот одговор. Денес тие веруваат дека токму седмиот парламентарен состав ќе покаже капацитет и политичка волја да ги реши горливиот проблем, а кој знае. До колку господинот Вељаноски беше подготвен  до крај да расчисти си случувањата од први јули 2010 година, можеби немаше да се случи и немилиот настан во време кога ВМРО ДПМНЕ ја прославуваше својата победа и тоа, млади колеги, не е ниту злоупотреба, ниту искористување на говорницата цо Парламентот. Моравме и можевме денес да им покажеме на тие луѓе, да, тука сме, на вистинското место, пред храмот на демократијата, можете да ги добиете вистинските одговори, вистинската разрешница. Не знам за вас, со желба да не го партизираме и политизираме нивното право конечно да протестираат пред државните институции, не знам со кое лице денес и ќе им кажате дека сме подготвени како институција да ги разрешиме случајот. Ние не бевме подготвени да го расчистиме случајот што ни се случи во сопствениот двор. Затоа, господине Вељаноски, ќе влезете во историјата на македонското Собрание како пример за претседател на ова Собрание, кој не ја залсужува довербата од опозицијата. Можевте, не го направивте тоа. Благодарам.

Љубисав Иванов Ѕинго: Благодарам и јас.

Збор има пратеникот Андреј Петров, повелете.

Андреј Петров: Благодарам господине Иванов, почитувани колеги.

Прво би сакал  особено на новите колеги да им го честитам мандатот во Собранието, но и на сите оние кои се избрани во Собранието да посакам заедно да работиме, да ги поправиме работите кои очигледно не чинеа во изминативе години.

Господине Вељаноски, денеска сме тука за предлогот вие повторно да бидете тука избран за претседател на Собранието. Од старт сакам да кажам дека лојалноста како човечка особина  ја почитувам многу. Меѓутоа претседателот на Собранието кога ќе стане претседател на Собранието треба да биде лојален на Уставот, а не на партискиот шеф. Ние во Собранието имавме серија на ситуации кога Собранието беше подредено на Владата  и тоа е нешто ако сакаме да тргне мораме да ги промениме. Имавме низа настани на кои се сеќаваме со една горчина особено би сакал да потенцирам неколку од нив. Собранието мора да работи на начин на кој граѓаните очекуваат, во демократски амбиент. Собранието мора да работи со почитување на оние со поинакво мислење. Опозицијата во ова Собрание веќе не е изгласана со 250 илјади гласови. Оваа опозиција во Собранието  претставува скоро половина од гласачкото тело во Република Македонија. Волјата на граѓаните беше таква и точно тоа што го кажувате, мнозинството превагна на другата страна, она што господинот Ѓорчев го  зборуваше. Меѓутоа, силата на опозицијата, гласот на оние граѓани кои дале глас за една поинаква власт, за една поинаква Македонија, мора да се почитува ви ова Собрание. Не смеат да ни се случат ситуација од типот на оној упад на полицајци што го имавме тука во Собранието, независно дали тоа некој го испровоцирал или не го испровицирал, ова е Собрание и има потпишно процедура  како треба да дојде до одредена интервенција во Собранието. Секаде во светот Собранието е светост и тука нема кој и нема што да прави поинакви правила од оние кои се потпишани. Оние брзи закони кои се донесуваат без опозиција фрлија дамка на Собранието. Не може да се  направи подобра држава, подобар амбиентот во државата до колку Собранието, без опозиција, ги усвојува законите.

Значи, тоа не може да е слабост на опозицијата да не ги гласа законите. Тоа е волја на владеачкото мнозинство, да оди наспроти сето она што во државата се случува.

Би сакал конкретно неколку работи да посочам.

Не може, на пратениците, особено од опозицијата, не може да им бидат ускратувани некои права. Имавме низа седници на кои што им беше ускратувано правото на говор, без разлика каква била нивната дискусија. Тоа е нивно убедување и имаат право така да дискутираат. 

Исто така, не може Собранието да работи од денеска за утре. Мора да се води сметка за основните принципи по кои што едно собрание треба да функционира. Не може Собранието да биде „на телефон“ на Владата. Па, кога на Владата нешто, кога Владата нешто ќе науми или премиерот нешто ќе науми, треба Собранието ведаш да реагира и да покрие било која работа во моментот. 

Собранието е тоа што треба да ги диктира условите на Владата. Собранието е тоа што го дава мандатот на Владата. После вашиот избор и после денешното конституирање на ова Собрание господинот Груевски ќе го добие мандатот за состав на Влада. Тука, ова Собрание ќе ја гласа таа Влада и тој предлог. Не не гласа Владата нас како пратеници. Собранието ја гласа Владата. 

Тоа ви го укажувам најдобронамерно, дајте да го промениме. Дајте да Собранието што по Уставот е на тоа место што е, дајте да му ги вратиме оние ингеренции и особини што треба да ги има. 

До колку сите овие работи што ги кажав се променат, до колку прифатите некои од оние критики што беа кажани и од мене и од моите колеги од СДСМ, ќе ви се извиниме. Меѓутоа, на крајот на мандатот, кога ќе констатираме дека не сме имале право кога сме биле против изборит на Трајко Вељаноски за претседател на Собранието на Република Македонија. 

Имате голема одговорност, особено во период во кој што државата треба да чекори напред. Државата е закована во место. И тоа, можеби луѓето овде, во ова Собрание не го чувствуваат. Меѓутоа, народот на Македонија го чувстува. Собранието треба да го направи клучниот прогрес, Собранието е тоа што треба да ги донесе клучните одлуки, Собранието е тоа што мора еднаш засекогаш да расчисти со начинот и убедувањето дека Македонија е држава во која што еден човек командува, во која што неговата волја ја имплементира преку собраниското мнозинство. Тоа повеќе не смее да биде така.

Затоа, сфатете ги нашите критики како добронамерни. Сепак, оваа седница е од свечен карактер, а за некои други работи ќе зборуваме на некои други седници. Благодарам.

Љубисав Иванов Ѕинго: И јас ви благодарам.

За реплика се јави Николиќ Мазнева Косана, повелете.

Косана Николиќ Мазнева: Благодарам претседавач.

Се разбира, и од мене една голема честитка до сите почитувани колеги пратеници, кои ги зазедоа овие места, после успешно спроведените избори.

Од моево место ќе го поздравам и почитуваниот колега Андреј Петров и жалам што морам да кажам дека, имајќи ја во предвид неговата партиска и политичка функција, очекував малку поинаков стил, поинаков начин на говорење, барем на оваа прва наша конститутивна седница. Жалам искрено што тоа не се случи. 

Ги слушавме вашите балади за тоа какво треба да биде  Собранието. Жалам што е тоа така, жалам што однапред прејудицирате и однапред говорите дека ова Собрание, со назначувањето на господинот Трајко Вељаноски за претседател на Собранието на Република Македонија ќе биде негативна, на самиот почеток, на самиот старт. 

Како одговор на сето она што претходно го говоревте, би ве потсетила дека всушност имавме два позитивни извештаи од страна на Еврпска комисија, што е компетентно да го оцени напредокот за нас и како држава и како Собрание, по сите точки, поглавја што се однесуваат во Ивештајот. Така што би сакала да кажам, сосема на крај, дека се надевам дека после изборот на господинот Трајко Вељаноски ќе имаме едно успешно Собрание, еден успешен парламентарен состав, успешна парламентарна демократија, онаква каква што впрочем ја имавме и во претходниот период.

Благодарам многу и уште еднаш жалам на коментарите што не очекував дека ќе бидат од овој карактер.

Љубисав Иванов Ѕинго: И јас ви благодарам.

Контра реплика има господинот Петров Андреј, повелете.

Андреј Петров: Благодарам претседавач.

Би сакал многу кратко, не сакам да го узурпирам времто, затоа дискутирав кратко бидејќи повторувам, седницата е од свечен карактер, бираме претседател на Собранието, еден од најважните фигури во државата.

Почитувана колешке, Уставот не е балада и не може да биде балада. Почитувањето на Уставот е нешто што е светост. Тоа треба да важи за сите и човек, кој ќе седне на тоа столче таму, треба пред се да води сметка за почитувањето на Уставот, а почитувањето на Уставот подразбира и почитување на опозицијата. Благодарам.

Љубисав Иванов Ѕинго: И јас ви благодарам.

Збор има Бонева Силвана, повелете.

Силвана Бонева: Благодарам господине претседавач.

Почитувани колеги пратеници, 

На самиот почеток сакам да си посакаме сите успешна работа, во интерес на граѓаните на Република Македонија, мандат во кој што Република Македонија и конечно ќе го оствари својот сон членство во  НАТО и Европската унија.

Дали тоа ќе биде така, зависи од сите нас овде во оваа сала, зависи од односот на секој пратеник, меѓутоа зависи и од првиот човек кој ќе го води ова Собрание. 

Мене ми е чест што можам да зборувам за господинот Трајко Вељаноски, кој е наш предлог за претседател на Собранието на Република Македонија. Зошто велам дека ми е чест да зборувам за човек кого имавме можност, многумина од нас кои денеска седиме во овие собраниски клупи, да го запознаат пред се како човек, како колега, меѓутоа и како претседател на Собранието кој не правеше разлика кој од која партија доаѓа, кој не правеше разлика кој на која етничка заедница припаѓа или која вероисповест ја има, туку дали има чесен однос кон работата на Собранието, искрен однос кон она што сакавме сите заедничи да го постигнеме.

Чест ми е да зборувам за господинот Вељаноски бидејќи заеднички успеавме, заедно со колегите од опозицијата, тоа мора да го потенцирам, заедно со колегите од опозицијата, благодарение на успешните координации што тој ги водеше да постигнеме извонредни резултати за Република Македонија, а тоа е одличниот Извештај што го доби Собранието на Република Македонија, позитивниот Извештај во 2009 година што Македонија доби препорака за членство во Европска унија. Тоа беше заслужено. Заслужено од сите пратеници во Собранието на Република Македонија, предводени од претседателот Трајко Вељаноски, токму заради тоа што успеја да наметне еден висок степен на толеранција, на консензус, на взаемно почитување. Сето тоа резултираше со ваква одлична оценка од страна на Еврпска комисија. 

Сите знаеме за проблемите што беа спомнати овде, како резултат на што опозицијата на почетокот го напушти работењето на Собранието, па беше донесен Деловник за работа на Собранието без присуство на опозицијата, па беа донесени повеќе од 170 закони, иако претходно, за сите закони го имаше кажано ставот опозицијата. Сите кои се поранешни пратеници тоа многу добро го знаат, бидејќи многу време се расправаше за тие закони и беа поминати низ собраниските процедури. Но, факт е дека се изгласаа без присуство на опозицијата.

Но, дали е тоа вина на првиот човек само на Собранието на Република Македонија или пак опозицијата треба да престане, во иднина, со праксата на напуштање на боиштето, демократското боиште каде што сите треба да си спротивставуваме аргументите во интерес на граѓаните на Република Македонија.

Беше донесен и Деловник за работа на Собранието после долги, долги заеднички координации, после денови и денови заеднички средби, разговори. Бевме затворени во Охридската сала, по многу часови и успеавме сите заедно да направиме Деловник за работа на Собранието и Закон за работа  на Собранието, што е вистинска гордост за демократска Македонија. Деловник за работа на Собранието и Закон за Собранието, што се примен за демократските земји во светот, како треба да бидат поставени правилата за работа во Парламентот.

Меѓутоа, покажавме и дека умееме да ги почитуваме правилата. Но, ќе се согласите дека, ако се напушта работата на Собранието и се оди на улица и од улица се прави притисок врз Собранието, дека првиот човек на Собранието не е виновен зошто во Собранието продолжиле да се носат законите, пред се закони што имаа технички промени, а не суштествени промени.

Но, какви и да се промените, не е убаво опозицијата да биде на улица и не е убаво да се носат закони без опозицијата. И тоа е нормална работа во една демократска земја. Се надевам дека овој парламентарен состав, ниту опозицијата, ниту мнозинството ќе доживуваат вакви моменти што ги имавме во претходниот парламентарен состав, дека сите недоразбирања овде ќе се решаваат,  а имаме човек кого предлагаме за претседател, кој умееше, а ќе умее и во иднина, во духот на толеранцијата, на взаемното почитување на едни со други да може да го води Собранието на Република Македонија и да работиме во интерес на граѓаните.

Тоа го велам уште од една причина, заради тоа што колегите од опозицијата беа тие кои му дадоа вакво признание на господинот Трајко Вељаноски како еден од најдобрите претседатели што ги имало Собранието на Република Македонија.

Жал ми е што некој од колегите, кои пред само неколку месеци го кажаа овде во Собранието дека господинот Трајко Вељаноски никого не дели по ни еден основ, дека тој е претседател на сите пратеници во Собранието на Република Македонија, не е со нас и не сакам да го именувам, меѓутоа многу пати имавме можност да слушнеме вакви карактеристики и оценки за работата на господинот Трајко Вељаноски, од никој друг, туку од опозицијата во претходниот Парламент. Тоа е висока оценка за работата на претседателот на Собранието во минатиот состав, кој, оттаму, заслужува повторно да биде предложен од нас, како пратеници од политичката партија ВМРО-ДПМНЕ, ДУИ и коалицијата за да може да продолжи понатаму успешно да чекори Собранието на Република Македонија. 

За тоа како го водеше господинот Вељаноски Собранието на Република Македонија зборуваат и анкетите што беа пратени од многу релевантни институции, каде што на координација, сите координатори на пратенички групи бевме горди што еве, имаме конечно претседател на Собранието кој, не само процентот на подршка на граѓаните, позитивна оценка на граѓаните на работата на Собранието го покачи и за работата на сите пратеници, туку имаше висок процент подршка од сите граѓани на Република Македонија, без оглед на нивната етничка припадност. 49,2% е оценката што ја дадоа граѓаните, позитивната оценка, во месец ноември од 1200 испитаници, од еден од релевантните македонски институти кој што ја имаше правено таа оценка, а сите ние на координација ја гледавме.

Значи, треба и понатаму да продолжиме успешно заеднички да работиме. Треба раката, едни кон други, постојано да биде подадена. Да не се враќаме во минатото, да не се враќаме во периодите како што беше 2002-2006 година кога ВМРО-ДПМНЕ, како политичка партија во опозиција имаше доставено 1115 амандмани, а само 15 технички амандмани беа прифатени и да продолжи тредот и периодот што го иавме во претходниот мандат кога стотици амандмани беа усвоени во Собранието од страна на парламентарно мнозинство од опозицијата. Значи, опозицијата беше слушана, беше почитувана и тоа да продолжи и понатаму. Јас сум убедена до колку на чело на опозицијата на Република Македонија  сите заедно го изгласаме господинот Трајко Вељаноски, ќе имаме човек кој умешно го водеше целиот овој процес и оттаму, повторно ќе кажам, ги заслуживме високите оценки токму за најклучните закони, за најклучниот период од нашето евроинтегрирање или оценка за евроинтегрирањето. 

Убедена сум дека и понатаму ќе продолжат успешните координативни средби, каде можевме да ги надминеме сите разлики помеѓу политичките партии во интерес на Република Македонија во интерес на сите граѓани на Република Македонија, нејзините евро и нато интеграции. Убедена сум дека и понатаму сите заедно ќе го почитуваме Деловникот за работа на Собранието, Законот за Собранието, дека законодавниот дом ќе биде вистински коректор на извршната власт, дека и понатаму ќе продолжи да јакне не само законодавната, туку и надзорната функција на Собранието на Република Македонија и дека чекорите што почнавме заедно да ги правиме, со подршка на повеќе меѓународни организации, ќе продолжиме и понатаму успешно да ги правиме, и понатаму да се гордееме дека имаме електронкси парламент, дека имаме буџетски совет, дека имаме парламентарен институт што можеме со гордост да го презентираме пред многу европски земји, а не само земји од Балканот.

Затоа сум убедена дека, ако се одлучите да гласате за господинот Трајко Вељаноски, овој тренд на демократизација на македонскиот Парламент и македонската држава ќе продолжи.

Љубисав Иванов Ѕинго: Ви благодарам.

Има збор господинот Мисовски Горан, повелете.

Горан Мисовски: Почитуван господине претседавач,

Почитувани колеги пратеници, претставници на Владата на Република Македонија, навистина очекував после сите оние изјави на претставниците на ДУИ дека за прв пат во овие 20 години, една дама ќе го води новиот парламентарен состав. Тоа не се оствари. Не знам зошто тоа не се случи. Претпоставувам дека можеби ДУИ ќе почуствува и ќе даде едно образложение пред граѓаните зошто во текот на изборниот процес јасно кажуваше дека следниот парламентарен состав ќе го води кадар на ДУИ, а сега гледаме повторно старо-ново решение за претседател на Собранието.

Колку ќе биде скапа Владата и колку ВМРО-ДПМНЕ во овој момент ќе мора да даде на ДУИ, тоа ќе видиме понатаму, кога претпоставувам, премиерот Груевски ќе излезе во ова Собрание и ќе го брани новиот владин состав. Навистина, искрено жалам што не се случи, еве се повторувам, една дама да го води новиот парламентарен состав.

Почитувани колеги пратеници, 

Во 2008 година опозицијата, во тој момент иако гласаше воздржано, сепак молчешкум даде безрезервна подршка на тогашнот кандидат за претседател, господинот Трајко Вељаноски затоа што сакам да ве уверам, искрено веруваме во зборовите што тогашниот претседател ги изрече во ова Собрание. Дека „седнувам како прв меѓу еднаквите, со надеж дека Собранието“ ќе успее да го  направи институција каква што заслужува да биде, институција со почит, ефикасна и ефективна, што ќе работи во корист на граѓаните. И историската изјава на претседателот на Собранието, дека Собранието нема да работи како сенка или да ја следи работата на Владата како сенка. Мислам дека сите сме сведоци што се случуваше во изминатите три години.

После изборот на претседателето на Собрание навистина со работата на Собранието почуствуваме дека политичкиот дијалог профункционира во Собранието. Резултат на политичкиот дијалог беше и дел од Извештајот на Еврпска комисија кога Собранието доби највисока оценка. Тогаш, почитувани колеги пратеници, граѓани на Република Македонија настанаа и објективните проблеми со урнисувањето на угледот и институцијата Собрание на Република Македонија. Никој во оваа држава не смее да има повисока оценка, ниту пак во Извештајот на Европска комисија од премиетот Никола Груевски и институцијата што тој ја води. Замислете, се случи во Република Македонија, Еврпската комисија, Парламентот, да процени дека треба да добие највисока оценка. Е тоа беше цената што требаше да ја платиме сите, цената што требаше да биде на сметка на демократијата во Република Македонија. Почна урнисувањето на угледот на Собранието на Република Македонија.  

Претседателот на Собранието, иако ќе кажам дека Трајко Вељаноски е добар пратеник, но уште подобар послушник на политиката на ВМРО ДПМНЕ. Ова Собрание се претвори во гласачка машинерија благодарение токму на тогашниот и сегашниот претседател на Собранието, еве говорам и идниот, бидејќи секако ќе биде избран Трајко Вељаноски. Сите закони кои доаѓаа во Собранието поминуваа преку филтерот на извршниот комитет на ВМРО ДПМНЕ. Се беше во функција на партизација и вмроизација на општеството.

Во интерес на времето нема да спомнувам, само ќе ги набројам таксативно, донесувањето на Деловникот без договор со опозицијата, Изборниот законик, многу други закони, избори и именувања кои се направија од страна на овој Парламентарен состав, но она што секако имам право како пратеник да му го забележам на претседателот, а секако и сите пратеници од опозицијата, но најмногу граѓаните на Република Македонија, тоа се три работи:

Прво, не собра храброст, а мораше тоа да го направи, кога неговиот претседател Никола Груевски, говорам за претседателот на партијата на ВМРО ДПМНЕ, напиша писмо до неговите членови за конечна пресметка со сите  неистомисленици во Република Македонија. Кога говоревме за интерпелацијата на претседателот на Собранието, господинот Трајко Вељаноски го замолив тогаш и сега ќе го замолам, да се сврти на десната страна, дали во ова Собрание, познава или препознава насилници. Говорам за вториот дел, таа конечна пресметка со сите неистомисленици започна на 1 јули 2010 година, кога благодарение на претседателот на Собранието господинот Трајко Вељаноски, не знам дали по негова лична наредба или во некакви внатре партиски пресметки во ВМРО ДПМНЕ беше наместен, но дозволи неуниформирани без никакви обележја, до заби наоружани полицајци, едноставно да ја попречуваат работата на Собранието и да го попречуваат движењето на пратениците во зградата во која што практично имаат засновано работен однос. 

Втора работа: Кога се случи тој немил настан, претседателот на Собранието Трајко Вељаноски мораше да се огради од писмото кое министерката Гордана Јанкуловска го упати до јавоста и до него лично, каде што не нарече сите насилници. Нема почитуван претседателе во опозицијата насилници, има само пратеници кои го добиле мандатот од граѓаните на Република Македонија да се борат, да се залагаат за она за кое и го добиле мандатот. 

Сакам сите вас почитувани колеги пратеници од парламентарното мнозинство да ви укажам дека опозицијата во овој момент е многу помоќна отколку во минатиот парламентарен состав. Сега сме 52 пратеника. Ние господине Трајко Вељаноски секогаш кога ќе дојде предлог кој е во интерес на граѓаните на Република Македонија ќе го поддржиме, ама ако продолжи онаа политика на Извршниот комитет на ВМРО ДПМНЕ за партизација, за поделба на општеството, за класична вмроизација на општеството во Република Македонија, и те како жестоко ќе се спротивставиме. Ако тогаш тоа го правевме со 23 пратеници, сега бидете уверен дека ќе бидеме многу посилни и тоа ќе го правиме со 52 пратеника. Немојте да дозволите во иднина да бидете послушник на политиката на ВМРО ДПМНЕ, во правец за кој сега говорев. 

И третата работа која му ја забележувам напретседателот на Собранието, а тоа е што мораше да најде храброст да се одважи и во јавноста да излезе со сопствен став. Немало случај во изминатите 20 години 6 пратеника од претходниот парламентарен состав да бидат осудени за клевета и навреда. Мораше претседателот за сопствените пратеници да има став, мораше претседателот на Собранието Трајко Вељаноски да има став околу состојбата во медиумите во Република Македонија. Мораше да има став или барем да се оградеше од партиско полициско телевизиската правда која што ја спроведе ВМРО ДПМНЕ во Република Македонија. 

Заради сите овие работи кои ги набројав, се извинувам почитувана колешке Бонева, очигледно сето она што го кажавте како атрибути за сегашниот и иден претседател на Собранието на Република Македонија, веројатно, се однесува за некој друг човек. Сето ова што сега го изнесов на оваа говорница ми дава за право, во името на пратениците од НСДП да не му дадам поддршка и ќе глаасме против изборот на Трајко Вељаноски за иден претседател на Собранието на Република Македонија. 

Љубисав Иванов Ѕинго: И јас ви благодарам. 

Госпоѓа Бонева Силвана се јавува за реплика, повелете. 

Силвана Бонева: Благодарам почитуван претседавач. 

Почитуван колега Мисовски, и вие и колегите претходно неколку пати се осврнавте и најголема мана би рекла му најдовте на поранешниот претседател и сегашниот кандидат за претседател господинот Трајко Вељаноски за инцидентот кој се случи на 1 јули, кога беше нападнато службено лице од страна на пратеници од опозицијата, службено лице кое вршело свои службени задачи. Квалификацијата на сето тоа од ваша страна е дека се случил полициски упад во Собранието на Република Македонија, полициски пуч над парламентарната демократија, дека се попречувани пратениците на опозицијата во нивното движење низ Собранието на Република Македонија и тоа е една од најголемите забелешки што ги наоѓате на кандидатот за претседател на Собранието на Република Македонија. Доколку искрено опозицијата сакаше да се расчисти, почитуван колега, овој случај и никому да не му виси над глава недоречено што се случи и како се случи и секој од нас да нема свое толкување на настанот, ќе беше добро наместо тогашната опозиција да биде на улица да дојде овде во Собранието на Република Македонија, да си ја заврши работата со Анкетната комисија, а не господинот Хајрула Мисини неколку пати да се обраќа и до вашиот лидер, односно до лидерот на СДСМ, да ги пушти пратениците да дојдат на Анкетна комисија, да се заврши Анкетната комисија и да се види конечно и да се расчисти тој инцидент од 1 јули и никому да не му се припишува, како што сега вие го правите тоа, како негативна работа врз грбот на тогашниот претседател на Собранието и сегашниот кандидат за претседател на Собранието. Јас сум убедена дека во иднина такви нешта нема да дозволувате и вие како опозиција да се случуваат и дека во Република Македонија секој ќе си ја понесе одговорноста за она што ќе го стори. Благодарам. 

Љубисав Иванов Ѕинго: Благодарам и јас. 

Контра реплика има господинот Мисовски Горан, повелете. 

Горан Мисовски: Госпоѓо Бонева, ако немаше вина кај претседателот на Собранието Трајко Вељаноски, немаше да ја опструира работата на Комисијата. Имавме шанса, Комисијата добро почна да работи, ние имме претставници во таа Комисија, впрочем, да ве потсетам на онаа средба на координацијата кога први побаравме да се формира анкетна комисија, вие се согласивте. Тоа е точно, но ја опструиравте работата. Само т ребаше на крај да ја завршите работата, да ја финиширате работата на Комисијата со тоа што ќе го повикавте претседателот на Собранието Трајко Вељаноски да каже дали го повредил Законот за Собрание или не, дали знаел дека во Собранието имало присуство на вооружени лица кои биле без обележја, го попречувале движење на пратениците. Да ви кажам искрено, сеуште ја чувствувам раката на државата или полицаецот на моето десно рамо кога ме спречи да се движам во ходникот на Собранието. Требаше, ако имаше доблест, но и ако претседателот на Собранието не чувствуваше вина, да дозволи Комисијата да заврши со својата работа и да даде одговор на сите оние прашања кои беа во Законот за Собранието. 

Љубисав Иванов Ѕинго: Благодарам. 

Има збор госпоѓа Иванова Цветанка, повелете. 

Цветанка Иванова: Благодарам почитуван господине претседавач. 

Почитувани медиуми, почитувани колеги пратеници,

Најнапред би сакала да им го честитам мандатот на сите избрани пратеници во овој седми состав на Парламентот на Република Македонија и секако тука мора да има желба за нешто подобро и нешто поуспешна работа на овој Парламентарен состав за интересите на Република Македонија, а пред се и над се за интересите на граѓаните на Република Македонија, затоа што сите ние сме народни избраници, без разлика дали сме пратеници од опозиција или позиција не е така мала бројката од 470 илјади граѓани кои ги застапува опозицијата. Се надевам дека во овој мандат сериозно ќе размислите за начинот на кој треба да се однесувате кон опозицијата, затоа што со начинот на кој се однесувате кон опозицијата искажувате однос кон тие 470 илјади граѓани на Република Македонија, кои за волја на вистината се голема бројка. 

На почетокот се почувствував повикана да зборувам на оваа седница во делот на избор на претседател на Собранието на Република Македонија од неколку аспекти. Прво, како Цветанка Иванова која е долгогодишен пратеник во ова Собрание и видела повеќе парламентарни состави, виделе повеќе претседатели на Собранието како раководеле и како ја воделе работата во Собранието. Потоа од позиција на Цветанка Иванова која била во претходниот состав координатор на пратеничка група и можеби најблиску соработувала со досегашниот претседател и кандидат за претседател на Собранието и Цветанка Иванова која на крајот на краиштата е правник и колега на кандидатот за пратеник Трајко Вељаноски. 

Јас нема да зборувам за личноста на кандидатот Трајко Вељаноски, затоа што ако зборуваме за личност ќе зборуваме некаде во кафеана, во маала или на некакви средби, но денес ќе зборувам за Трајко Вељаноски, кандидат за претседател на Собранието на Република Македонија и воедно да изразам жалење што навистина Трајко Вељаноски како кандидат за претседател на Собранието на Република Македонија уште во стартот ја згреши работата. Згреши затоа што верувајте јас како долгогодишен пратеник очекував денес да знам на оваа седница дека меѓу другото ќе се избира и претседател на Собрание и нормално е секој пратеник да се подготви од својата позиција со говор, можеби со пофални зборови или со некакви критики и укажувања за кандидатот претседател. 

Трајко Вељаноски ја згреши работата уште на стартот затоа што, колку што сум информирана, вчера имаше работна средба меѓу претставници на политичките партии и досегашниот претседател на Собранието. Таа средба јас ја сфатив како координативна средба, како оние средби кои ги одржуваме во насока на подготовка на Собранието. Тука требало да се направи план и програма за оваа седница. Меѓутоа, очигледно е дека се продолжува со истиот начин на работа како што се работеше во претходниот мандат, да се договори нешто на координација, нешто да се оствари, нешто не, или повеќе да се направи од она што не се договорило или од она што се секако да се испорача како план, проекција или политика на ВМРО ДПМНЕ. 

Жалам што опозицијата навистина за прв пат, колку што не држи сеќавањето ќе гласа против кандидатот за петседател на Собранието. До сега главно секогаш сме гласале воздржано, некогаш сме поддржувале, меѓутоа, против не сме гласале. Сега ќе кажам според мене кои се причините зошто се одлучивме како опозиција, како најголема опозициска партија и парламентарна група да гласаме против, не против личноста Трајко Вељаноски, но против кандидатот за претседател Трајко Вељаноски. 

Според Уставот на Република Македонија, Република Македонија е парламентарна демократија. Во претходниот мандат, кога на чело на ова Собрание беше господинот Трајко Вељаноски, верувајте од парламентарната демократија не остана ни П. Ќе ви кажам зошто. Затоа што можеби мојот колега Трајко Вељаноски повеќе водеше сметка да ги исполни партиските наредби отколку она што Уставот му наложуваше да го направи, па често пати наместо да си работи како претседател на Собрание, тој ги исполнуваше наредбите на неговиот партиски шеф. Покрај тоа што Македонија е парламентарна демократија, Собранието има три надлежности. Едната надлежност е парламентот е претставнички дом на граѓаните и таму преку пратениците граѓаните ги остваруваат своите интереси. Затоа кажав дека овој дел како надлежност со своето однесување нашиот дотогашен претседател го погази. 

Собранието е и законодавен дом и она што најмногу го исполнуваше Собранието е точно оваа функција, донесување на закони, но на погрешен начин. Погледнете во историјата на парламентарната деморкатија на Република Македонија, во претходниот состав, се донесени најбројни, најголем број на закони во скратена постапка. Тоа не смее да се случи. Или, во времето на претседателствување на господинот Трајко Вељаноски, како претседател на Собранието, се донесени голем број на закони без присуство на опозицијата. Ако Трајко Вељаноски се однесуваше како претседател на Собранието, како прв меѓу еднаквите, како човек кој што се грижи за интересите на позицијата и опозицијата, како човек кој се грижи за интересите на Република Македонија, тој требаше да стави забрана за донесување на на такви закони, а имаше механизам, затоа што тој ги свикува седниците на Собранието и можеби за прв пат во историјата господине Трајко Вељаноски, затоа што сеуште не сте претседател, ќе бидете запишани во историјата на парламентарната демократија дека сте биле вие претседател во чие време се донеле над 300 закони без присуство на опозицијата, за жал, меѓу кои и најважните закони за кои ни во диктаторски земји не се случува да не се донесат, а тоа се Изборниот законик и Деловникот, вие тоа сте го дозволиле да се направи. 

Третата надлежност која треба да ја исполнува Собранието, а не ја исполнуваше, или ја кочевте, или воопшто не сакавте од позиција на претседател на Собранието да се заложите да се прави тоа, тоа е надзорната улога на Собранието. За мене како правник и како пратеник е најбитна таа улага. Може да направиме хиперпродукција на закони, но залуднна е таа продукција на закони ако Собранието не врши контрола на нивната имплементација. И најбитно и најважно од се, не сакавте никако да слушнете или да се заложите со сопствениот авторитет, Собранието да си ја врши надзорната улога над трошењето на јавните буџетски средства. Затоа сега ни се случува ова што ни се случува, огромни средства во беда и сиромаштија потрошени за разни споменици на кои цел народ и цел свет ќе ви се чуди. Ова е ваша грешка, ова е ваш пропус господине Трајко Вељаноски, затоа што вие сте тие што раководите со Собранието и вие треба да направите услови Собранието да си ги врши сите функции. 

На крајот, колку и да кажувам аргументи дека не треба да бидете избран, секако парламентарното мнозинство ја има таа силина да си гласа, вие ќе бидете избран за претседател на Собранието, меѓутоа, би сакала овде од оваа говорница на првата наша конститутивна седница да ви порачам: 

Ако сакате да го вратите дигнитетот на Собранието, потрудете се пред се и над се за обезбедување услови за вршење на сите овие три функции на Собранието успешно во следниот мандат да ги врши и на крајот, обезбедете интегритет на Собранието да не ни се случува она што ни се случи на 1 јули, да не ни се случува Собранието да е под диктат на извршната власт и министерот за внатрешни работи, секако и на премиерот, да не ни се случува Собранието да е истурена филијала на извршната власт.  Благодарам. 
Љубисав Иванов Ѕинго: Благодарам.
Реплика има Александар Спасеноски.

Александар Спасеноски: Почитуван претседавач, почитуван претседателе Вељаноски, почитувани колеги пратеници,

Со оглед на тоа дека станува збор за моја прва дискусија во овој седми собраниски состав, би сакал на самиот почеток да упатам најискрена честитка до сите пратеници, да си посакаме сите заедно ова Собрание, овој собраниски состав уште повеќе и потемелно да ги остварува целите и задачите заради кои е избрано и сите ние заедно на крајот од нашите мандати да констатираме дека сме направиле нешто повеќе за Република Македонија.

Во однос на дискусијата на почитуваната колешка од СДСМ, би сакал само да укажам на две работи. Имено, почитувана колешке, мислам дека сите ние за секого можеме да се обидеме да најдеме и позитивни и негативни аргументи, меѓутоа прашањето особено во парламентарните демократии е во перцепцијата за  тоа како се изјаснуваат и како ни судат оние пред кои што сме одговорни, а тоа се граѓаните на Република Македонија.

Со оглед на свечениот карактер на оваа седница, мислам дека и со оглед на исходот од изборите, мислам дека е прилично несоодветно да се настапува со критики во однос на точката за која што денеска расправаме, не заради нешто друго, туку заради тоа што граѓаните пред многу скоро време укажаа што мислат за политичките партии, кажаа што мислат за ВМРО-ДПМНЕ, меѓутоа кажаа што мислат исто така и за СДСМ. Кажаа дека очекуваат дека ВМРО-ДПМНЕ и коалицијата треба да управуваат со оваа држава вклучително се изјаснија кој треба да управува и кој треба да го води Собранието на Република Македонија. Во таа смисла сметам дека има голема политичка логика во она непишано правило дека опозицијата, односно политичката партија која што ги изгубила изборите и застанала на мојата лева страна во собраниската сала најмалку 100 дена се обидува да биде толерантна и кон Владата и кон политичката партија која што управува со државата не заради нешто друго, туку за да се даде одреден простор, да се овозможи да се има одредена временска дистанца во однос на тоа како треба да управува и како ќе управува политичката власт, како во делот на Владата, така и во делот на Собранието. Меѓутоа, наспроти овој факт мислам дека политичкиот метод со истакнување на негативните аргуемнти нема да ви оди во прилог на најамалку заради две причини.

Прво, заради тоа што позитивните аргументи се барем 10 пати повеќе од оние кои што вие ги истакнувате, иако и за нив може да се спори и заради тоа што не би сакал да зборувам ниту за воведувањето на концептот на електронско Собрание, не би сакал да зборувам ниту за парламентарниот институт, не би сакал да зборувам ниту за Законот за Собрание кој што беше донесен, не би сакал да зборувам за серија други реформи. Меѓутао, ќе кажам дека Европската унија во двата свои извештаи за време на мандатот на овој и се надевам на идниот претседател најпозитивни оценки даваше за Собранието на Република Македонија чија што заслуга е токму на претседателот на Собранието. Исто така, според сите анкети доколку рејтингот на Собранието беше 1,5 во 2008, на истекот на мандатот во 2011 година беше 3,5. Благодарам.
Љубисав Иванов Ѕинго: Благодарам.
Контра реплика има Цветанка Иванова.

Цветанка Иванова: Ви благодарам на репликата и не заради репликата, туку што ми дадовте можност да се доискажам. Според вас значи дека денеска поставувањето на точка на дневен ред Избор на претседател треба преќутно да ја поминеме, да нема никаква дискусија? Според вас начинот на кој што се однесува опозицијата не е доволна порака дека навистина сме заинтересирани само да укажеме на слабостите, а свесни сме дека ќе го изберете претседателот. И сакаме да дадеме порака што е она на опозицијата што и смета, бидејќи кажавме претставува  470 илјади граѓани и дека треба  да поправи и претседателот, тој е прв меѓу еднаквите. Овие аргументи кои што ви ги кажав стојат. Само погледнете коклу закони се донесени без опозиција, колку закони се донесени во скратена постапка, дали еднаш расправавме за ревизорски извештај, дали еднаш расправавме за трошење на народните буџетски средства. Дали Собранието на Република Македонија има сопствен интегритет. Тоа се прашањата кои што треба да ги сфатите како порака и на кои што треба да работиме, ако сакаме вистинска парламентарна демократија.

Љубисав Иванов Ѕинго: Благодарам.
Збор има Игор Ивановски.

Игор Ивановски: Благодарам господине претседавач.

Колеги пратеници, кандидату за претседател господине Вељаноски,

Бидејќи од протоколарниот дел на оваа седница се само еманентни честитките, еве јас на почетокот да ви го честитам изборот на пратеници, да си посакаме помирна, поуспешна, попродуктивна работа.

Веднаш на почетокот, апропо овие отворени дилеми, да се обидам да одговорам на две работи.

Првата работа е, ситуацијата во ова Собрание и после овие избори е драматично променета. Освен тоа што вие можете да констатирате дека ВМРО-ДПМНЕ и ДУИ се победниците што ќе ја формираат Владата, соодносот номинален, релативен, како сакате, а што е дефакто волја на граѓаните, е драматично променета. Оттаму, воопшто не е идентично за начинот на функционирање на досегашните пракси, политики на ВМРО-ДПМНЕ и ДУИ пред и потоа.

И број 2, токму тој резултат покажува дека граѓаните не дале поддршка да се продолжи по старо. Бидејќи, ако дале таква поддршка ќе се пресликаа резултатите од 2008 година, а не да се доведат да дефакто бројот на опозициони гласови во Република Македонија е речиси идентичен со бројот на владини гласови пресликани во две политички партии или групации, ВМРО-ДПМНЕ и ДУИ.

Впрочем, самиот факт што збирот на гласови на опозиционите партии во ова Собрание е речиси идентичен со вашите, ви покажува дека немате право да се однесувате и функционирате како до сега или пак да сметате дека водењето на државата е акционерско друштво и со еден глас повеќе вие ја имате дали златната акција, дали мнозинството во Собранието, како еден вид на одлучувачки орган.

Денеска сакаме да биде поинаку и да кандидат не е истиот како и до сега. Тогаш навистина ќе гласавме или за или воздржано, во зависност од кандидатот. ВМРО-ДПМНЕ одлучи, во својот стар и познат манир, мислејќи дека „целото е кога се има се“ и дека имате мандат да правите што сакате, а го немате, да го предложите идентичниот кандидат за претседател до сега, господинот Трајко Вељаноски.

И, оттаму, оваа седница не може да биде свечена. Оттаму, не може ни денеска, ни во следните 99 денови да сметате дека имате меден месец, бидејќи вие се работите по старо, вклучително и лошото, бидејќи сеуште Гордана Јанкулоска, бидејќи денеска и престана мандатот, до денеска беше министер за внатрешни работи, срамно останувајќи на таа функција и покрај се што се случува надвор, а што се случи дента кога вие еуфорично ја славевте победата и кога згасна животот.

Затоа и не можете, колега Вељаноски, да ја добиете поддршката од нас, бидејќи, без разлика дали ги вагаме или ги мериме аргументите, на еден или друг начин, она што е факт е дека системски не си ја сработивте работата.

Република Македонија, според Уставот е парламентарна демократија. И вие лично го немате единствено кабаетот дека сте дозволиле Парламентот да биде слеп послушник на Владата. Тоа, за жал, се случувало и порано. Ама, колешке Бонева, велите не сакате да говорите за минатото, па ајде направете нешто поинаку од минатото. Ајде направете или, кажете ни господине Вељаноски дали за овие три години ваш мандат Собранието беше подобро од претходно? Не. Дали Собранието се наметна над Владата, како што Уставот му дозволува? Не.

Собранието беше слеп послушник и, наместо да ја контролира Владата, како што треба и како што мора, Собранието вие го направивте институција што е контролирано и водено од Владата.

Господине Вељаноски, наместо Собранието да го води и менаџира законодавниот процес, вие дозволивте Собранието да работи под диктат на Владата. Ако има закони, се работи. Ако нема закони, не се работи. Ако законите биле погрешни, пак ги носите. Ако законите биле фелерични, пак ги носите.

Вие бевте претседател и тоа е ваш кабает кој овозможи брзо, нестручно, брзоплето носење на закони со огромен број на грешки. Се извинувавте и тоа беше добар човечки гест и чин. Додуше тоа го правевте пред меѓународната заедница, не пред сопствените граѓани, ама веќе следниот ден продолживте по старо. За тоа имате двоен грев, бидејќи сте продолжиле, констатирајќи дека Собранието не работи како што треба.

Вие дозволувавте, господине Вељаноски, да има парадоксални ситуации. да добивате закони од Владата преку ноќ, да ги донесете, затоа што така ви јавуваа по СМС или мобилен телефорн и веќе по 7 дена истите да ги коригирате. Па каде води таквата работа на Собранието?!

Апсолутно необјективен, некоректен и погрешен пристап не заради вашата, верувам, лична одлука, ама вие, со несторувањето, а знаете што тоа правнички значи, дозволивте да го легализирате несовесното и некоректно работење на Владата на Република Македонија.

Наместо да ја контролираме, еве ќе речам во множина, Владата, во трошењето на народните пари, а тоа се и ваши и мои и на овие луѓе кои протестираат надвор и на многу кои не гласале, вие дозволивте Владата да одлучува како сака да ги троши парите, да не прифати нужни амандмани на ова Собрание, и на крај, да Собранието остане без своите пари што Владата требаше да ги додели. Зошто? За да не му се спротивставите на, пример, Зоран Ставрески. Како што тоа не го направивте со, пример, Гордана Јанкулоска.

Затоа велам системска грешка, затоа што ако и до сега, а и од сега натаму вие живеете под плаштот на Јанкулоска, на Ставрески или на било кои други, на чело со Груевски, ова Собрание нема да има ниту квалитетна работа ниту ќе може да има прогрес понатаму.

Се зборуваше за скандалот со инцидентот во Собранието. Се случи заради повторно ваше несторување и не се разреши, повторно заради ваше несторување. Не ваше само индивидуално, но вие сте сепак претседател и ја имате најголемата одговорснот.

Господине Вељаноски, треба да ги потсетите вашите пратеници а и вие да речете јавно, не после свечената изјава туку и понатаму, дека не смеете понатаму да дозволите да се носат два стратешки документи во ова Собрание без претставник на опозицијата. Кажете ми еден парламент во светот, минус Северна Кореја, ако го има а го нема, каде е донесен Деловник без учество на опозиција, каде е донесен Изборен закон без учество на опозицијата. Не само на СДСМ. Целата опозиција беше надвор од Собранието, вие донесовте два стратешки документи без учество на останатите пратеници. Тоа не е добар начин на работа. Ако продолжите така да работите сега ќе ви биде многу потешко и нема да успеете. Дефинитивно нема да ви дозволиме.

Господине Вељаноски донесовте, или гласавте за избор на гувернер кој што е носител на монетарната власт без присуство не само на целата опозиција, туку без присуство на ниту еден албанец. Не се случило во 20 години историја, парламентарна на  Република Македонија да се донесе одлука во ова Собрание без присуство и на опозиција и без присуство на ниту еден пратеник Албанец. Ама, веројатно, веројатно, тој грев чинел многу.

Ние денеска сме доведени во ситуација, од нас се бара да ве поддржиме само затоа што вие имате договор помеѓу ВМРО-ДПМНЕ и ДУИ. Во ред тоа е политичка технологија и работа на договор.

Господине Вељаноски вие имате добра биографија, немам спорно со тоа, но таа во најголем дел покрај тоа што коренспондира со Собранието, коренспондира и со ВМРО-ДПМНЕ апропо аргументот дека имате одлична биографија. Вие можете комотно да се кандидирате за претседател на ВМРО-ДПМНЕ. Имате подобра биографија од Никола Груевски, барем 1993 година. Но, кога станува збор за Собрание на Република Македонија, изборот на претседател, не смее да биде работа на пазарење или пак најмалку, да биде резултат на некое решение, замислете, т.н. ротација.

И ве молам и вие лично имате можност да се пријавите, иако согласно Деловникот, за жал, тоа го немате, но може вашата координаторка, ако е сеуште координаторка на вашата пратеничка група да се јави и да ни објасни дали навистина вашиот денешен избор е резултат на политички догово „пазар“ помеѓу ВМРО-ДПМНЕ и ДУИ, а што треба да се ефектуира со т.н. ротација на претседателите на собранието во следниот четиригодишен мандат. Ова јавноста мора да го знае. Сега, веднаш. Сега, веднаш, бидејќи ако се точни информациите, тие сериозно го проблематизираат изворот ако не се точни, тогаш апсолутно треба да ги демантирате.

(Претседавачот го предупредува пратеникот за времето на дискусијата)

Се извинувам, имам пет минути како координатор на пратеничката група повеќе, 15 минути.

Имате допис доставено во Архивата.

(Претседавачот дава забелешка без вклучен микрофон)

Ако вие велите дека не сум координатор, грешите, бидејќи тоа не се определува со ваш став, туку со потпис на колеги пратеници. Во Архивата можете да го побарате документот. Но, ако веднаш на почетокот мислите дека може да се намали времетраењето, во ред.

Ќе ми дозволите уште 20 секунди?

Љубисав Иванов Ѕинго: Може.
Игор Ивановски: Благодарам многу.

Господине Вељаноски ќе треба многу да се потрудите да бидете прв меѓу еднаквите. Првиот тест ќе ви биде вашата подготвеност ова Собрание сериозно да интервенира во случајот Мартин Нешковски. Еве ви пример, покажете дека можете да функционирате.

И на крај, ги слушам честитките, но морам да реагирам. Ова Собрание за прв пат во себе има кандидати, се извинувам, пратеници избрани во дијаспората, но тие пратеници го имаат дефинитивно дискутабилниот правен легитимитет, легалитет се извинувам и дефинитивно нема никаков политички кредибилитет и легитимитет, бидејќи се избрани со помалку гласови отколку што ги собира во три „2“ -ки, автобуси во Скопје.

Оттаму, ова Собрание ќе мора да најде начин да даде одговор на овој проблем што ќе ни се јавува и во следниот период, не знам на колку време на функционирање, бидејќи може ќе функционираме 4, можеби помалку години, но дефинитивно, тројцата пратеници, тоа не е личен однос кон нив, туку кон позицијата пратеник, дефинитивно го немаат ниту правниот ниту политичкиот кредибилитет и легитимитет денеска да бидат рамноправни како во секој дел од самото функционирање на овој Парламент. Ви благодарам.
Љубисав Иванов Ѕинго: Сега за реплика, Авировиќ Владанка.
Владанка Авировиќ: Пред да му реплицирам на почитуваниот колега, исто така и јас се придружувам кон честитките на сите избрани пратеници и пожелувам во овој четиригодишен мандат навистина да дадеме сите придонес за што поголеми демократски случувања во овој Парламент.

Имате право почитуван колега, се случуваат драматични случувања во овој Парламент. По трет пат победи денеска ВМРО-ДПМНЕ и коалицијата. Тоа е најдраматичното случување што вие го кажувате, по трет пат ги изгубивте изборите. Тоа е под број 1.

Број 2, што се однесува до конструктивноста на опозицијата, видовме колку е таа денеска присутна, затоа што мислам дека почитуваниот, досегашен претседател, се надевам и иден претседател го оправда целокупното негово работење. Тоа што вие сакате да го наметнете дека е негов проблем, всушност се работи за проблем на пратениците, бидејќи тој со својата алатка, Деловодникот и сите акти на Собранието ги формираше сите можни комисии, сите можни акти што произлегуваат од неговото целокупно работење. Тоа што ние, како пратеници не сме успеале или не сме можеле да се снајдеме или да ги завршиме нашите работи, не е виновен претседателот, бидејќи и тој е еднаков пред сите.

Анкетни комисии и она што се случуваше, ги формираше на време. Сите можни, во негови раце, инструменти, тој ги спроведе. Имам впечаток дека денеска, ако го предложевме и Јани Макрадули, вие ќе бевте или воздржани или ќе одговоревте против. Заради тоа што вашиот опозиционен карактер не ги согледува денешните случувања во она светло во кое што мислевме дека како опозиција ќе настапите.

Конструктивноста е на ваша страна. Меѓутоа, мислам дека денеска, со првиот ден ја изгубивте. И она што сакате да го наметнете, дека пратениците од дијаспората неправедно или неправилно го добиле својот мандат, не се виновни ниту тие. Впрочем, вие имавте претседател на Изборната комисија, тој си го кажа своето мислење, релевантните меѓународни институции го кажаа своете мислење и не е воопшто соодветно да кажувате дали имало гласачи три „2“-ки, четири „2“-ки автобуси, бидејќи се постапило соодветно на актите што сме ги донеле.

А вие, до колку сакате да учествувате во Собранието, повелете да бидете во Парламентот, вашето излегување не може и не смее да го затвори работењето на овој Парламент. Дефинитивно, за тоа добивте и критики од меѓународната заедница. Секое ваше излегување претставува негативни поени за вас, а не за Парламентот.

Љубисав Иванов Ѕинго: Почитувани пратеници, драги колеги,

Деловникот за работа на Собранието на Република Македонија ми овозможува да ве известам дека ќе работиме и после 18 часот, се до завршувањето на оваа седница. Благодарам.

Контра реплика има господинот Игор Ивановски, повелете.

Игор Ивановски: Колешке Авировиќ бидете сигурна вие да бевте кандидат за претседател ќе гласавме многу против, така да ве молам немојте со досегашниот начин на работа и со извитоперување на дебатата со факти. Кажете зошто сметате дека Трајко Вељаноски треба да биде повоторно претседател. Не кажувате. Се повикувате на изборите. Кажате за  конкретната личност, за досегашното работење. Тоа е начинот да докажете зошто треба некој повторно да биде избран. Ние сме убедени, и тоа го аргуметираме дека апсолутно тој нема никакво право, ниту пак вие како мнозинство немате право него повторно да го кандидирате. Вие знаете ли дали постои некој систем на ротација кој што сме се договарале, или вас не ве инфорирале како претставник на помала политичка партија.

Јас пак ќе апелирам до колегите на ВМРО ДПМНЕ да не информираат на кој начин е дојдено до оваа кандидатура, а бидете уверени дека ќе разговараме и за понатамошното функционирање на Собранието бидејќи пратениците од дијаспората, не лично, туку како позиции на пратеници го немаат ниту формалниот, ниту политичкиот кредибилитет. Благодарам.

Љубисав Иванов Ѕинго: Благодарам.

Мала по број ама многу квалитетна.

За реплика е пријавена госпоѓа Благородна Дулиќ, повелете.

Благородна Дулиќ: Почитувани колеги, чест ми е што на првата седница бев предизвикана да земам збор.

Се придружувам на честитките за сите пратеници кои што се избрани. Ме радува што и на страна на опозицијата има поголем број на пратеници заради тоа што тоа претставува поголема одговрност за нив, да не се однесуваат онака како што се однесуваа во минатиот мандат.

Значи она што што беше најавано од претседателот на партијата на  СДСМ-ќе видите вие народе, што ние направивме со помал број на пратеници, дури сега ќе видите што ќе направиме. Дали тоа беше фалба или закана.

Мислам дека постои една поговорка во народот „паметниот се срами од нешто, а оној другиот се фали со истото тоа“.

Мислам дека драги колеги, немојте да ја користиме оваа седница за заканување од самиот почеток дека без вас не можеме. Точно е дека не можеме, меѓутоа дајте сите заедно да направиме нешто добро за нашата држава не со заканување, туку со конструктивно работење од сите нас за да ја постигнеме единствената цел, односно да имаме напредок во државата.

Што се однесува до тоа зошто претседателот не пружил рака на првиот човек од опозицијата, дозволете, меѓутоа и јас да бев претседател не можев не можев да оценам кој е прв човек овде од опозицијата. Дали е тоа госпоѓата Шеќеринска која што беше номирана за претседател на Владата, дали се двајцата претседатели, дали е секретарот на партијата дали и во кое својство сега е овде господинот Игор, тоа навистина не знам, па според тоа мислам дека навистина не може да му се замери на претседателот што испуштил да се поздрави со опозицијата. На крајот на краиштата мислам дека опозиција не е само пратеничката група на СДСМ, туку имаме тука претставници на други партии кои што се во опозиција. Заради тоа на првата седница веднаш да не се препукуваме зошто ова е направено, зошто не е направено. Зошто е изгласан во ваше отусуство Изборниот законик? Па, не бевте тука. Ние бевме принудени да го изгласаме и претседателот на Изборната комисија што беше предлеожен од ваша страна, кој впрочем не најде доблест да не прифати и да ни честита кога дојдовме со своите уверенија.

Љубисав Иванов Ѕинго: Благодарам.

Контра реплика има господинот Игор Ивановски, повелете.

Игор Ивановски: Благодарам господине претседавач, навистина колку и да сака колешката Дулиќ во нејзин препознатлив стил да ги изманипулира фактите тоа нема да и го дозволиме. Само можам да повторам пред граѓаните дека СДСМ и коалиционите партнери ќе ги подржат сите решенија кои што се интерес на граѓаните и жестоко госпоѓо Дулиќ ќе ги критикуваат сите ваши катастрифали потези.

Во духот на конструтивноста  иако оваа е првична седница да дадам еден предлог до вашите кадровици во пратеничката група и се надевам дека ќе го прифатат.

Во духот на конструктивноста сметаме дека вие госпоѓо Дулиќ не треба понатаму да бидете претседател на Законодавно правната комисија за да ова Собрание конечно почне да работи согласно Уставот и законите. Ќе направите огромна услуга на правната држава и на граѓаните ако едноставно си го отспиете пратеничкиот мандат како пензионер, наместо да го држите местото на една многу значајна комисија. Тоа е конструктивност. Благодарам.

Љубисав Иванов Ѕинго: Благодарам.

Има реплика пратеникот Александар Николовски, повелете.

Александар Николовски: Благодарам господине претседавач.

Би сакал да регирам по однос на делот од обраќањето на пратеникот Игор Ивановски, кој што се однесуваше на дијаспората.

На почетокот би сакал да кажам дека изборниот модел кој што се примени во дијспората и кој што функционираше на овие избори, Изборниот закон како таков беше усвоен со консензус помеѓу сите политички партии, вклучтелно и партијата СДСМ и токму на нивно барање има три пратеници од дијаспората, а нема повеќе, како што бараше ВМРО ДПМНЕ.

Понатаму, овие тројца пратеници кои што моментот ги претставуваат Канада и Америка , Австралија и Европа се пратеници избрани според овој модел кој што значеше дека треба најпрво нашите граѓаните кои што живеат повеќе од една година надвор од Република Македонија со пријавено постојано живеалиште во Република Македонија да се пријават во соодветните дипломатско конзуларни претставништва и потоа да можат да го остварат своето право на глас и оној кој што добил најмногу тој да ја понесе победата.

Во таа смисла, како што имаше кандидати ВМРО ДПМНЕ имаше и СДСМ, значи и СДСМ учестуваше на овие избори и СДСМ ги изгуби овие избори. Ќе ги кажам и бројките, ќе го кажам и соодносот. 

Канада и Америка 560 на 83 или сооднос 6,7:1 за ВМРО ДПМНЕ.

Австралија 548 на 18 или сооднос 30:1 за ВМРО ДПМНЕ и

Европа 1578 на 207 или сооднос 7,6:1 за ВМРО ДПМНЕ.

Мислам дека основната причина поради која што СДСМ реагира се ваквите изборни резултати и искрено се сомневам дали ќе имаше ваква реакција до колку резултатите беа обратни односно до колку овие три пратеници беа претставници на СДСМ. Дали СДСМ ќе се откажеше од  своите пратеници до колку тие не освоеја 83,18 односно 207 гласа, освоеја повеќе гласови и на тој начин станаа пратеници.

Љубисав Иванов Ѕинго: Благодарам.

Контра реплика има господинот Игор Ивановски, повелете.

Игор Ивановски: Благодарам господине претседавач,

Колега Николовски прочитејте си ја уште еднаш репликата на глас и ќе ги акцептираме уште еднаш срамните бројки. 500 и нешто, 200 и нешто гласови. СДСМ точно дека даде подршка на концептот на гласање на дијаспората преку три свои пратеника. Тоа е концепт, но точно е дека Груевски и ВМРО ДПМНЕ одби на двете лидерски средби во Собранието претходно да дебатираме и да договириме материјализација на концепт кој што ќе овозможи вистиниско, е не фиктивно гласање на дијаспората.

Мене ми е срам господине Нилоловски да се согласам дека со овој концепт кој што вие го спроведовте и не ги прифативте нашите конкретни забелешки, вие во светската јавност праќате порака дека само 7000 македонски граѓани одлучуваат за своите пратеници, а зборуваме дека во дијаспората не има многу повеќе. Тоа резултатот на вашиот погрешен концепт кој што дефинитивно треба да се промени, а пратениците во ова Собрание го немаат политичкиот формалниот кредибилитет и легитимитет. Благодарам.

Љубисав Иванов Ѕинго: Благодарам.

Имам информација дека двајца пратеници се откажуваат од дискусија, Александар Спасеновски и Александар Николовски.

Дали е тоа точно? (Да)

Има збор пратеникот Мендух Тачи, не е тука.

Според Деловникот губи право на збор.

Бидејќи е исцрепена листата на пријавени пратеници за збор констатирам дека претресот е завршен.

Пред да поминеме на гласање ги молам сите пратеници да дојдат во салата.

(Некои пратеници влегуваат во салата)

Согласно член 67 став 1 од Уставот на Република Македонија и член 26 став 1 од Деловникот на Собранието од редот на пратениците избира претседател на Собранието со мнозинство гласови од вкупниот број пратеници во Собранието.

Преминуваме на гласање.

Предлогот пратеникот Трајко Вељаноски да биде избран за претседател на Собранието на Република Македонија го ставам на гласање.

Ве повикувам да гласаме.

За предлогот пратеникот Трајко Вељаноски да биде избран за претседател на Собранието  на Република Македонија вкупно гласаа 111 пратеници.

За  гласаа 62 пратеника , 

Воздржани двајца, и 

Против 47 пратеници.

Ги молам претседателот на досегашниот состав на Собранието на Република Македонија и претседателот и членовите на Владата кои се избрани за пратеници во Собранието на Република Македонија да се произнесат  по предлогот со креваше на рака.

Кој е за предлогот  молам да крене рака? Пратениците креваат рака.

Молам службите да избројат.

Осум пратеници.

Дали има некој воздржан?(Нема)

Дали има некој против?(Нема)

Вкупно гласаа 119 пратеници.

За гласаа 70 пратеници,

Воздржани два пратеника,

Против 47 пратеници.

Констатирам дека пратеникот Трајко Вељаноски е  избран за претседател на Собранието на Република Македонија.

(Аплауз)

Дами и господа пратеници, почитувани гости дозволете ми во ваше и во мое име на пратеникот Трајко Вељаноски да му го честитам  изборот за претседател на Собранието на Република Македонија и да му посакам успех во работата. 

Дозволете ми во ваше и во мое име на Трајко Вељаноски да му го честитам изборот за претседател на Собранието на Република Македонија и да му посакам успех во работата.

Го молам претседателот на Собранието  да даде свечена изјава.

Станете ве молам.

Повторувајте го текстот внимателно после мене.

Текст на свечена изјава:

"Изјавувам дека функцијата претседател на Собранието на Република Македонија".

Трајко Вељаноски: "Изјавувам дека функцијата претседател на Собранието на Република Македонија".

Љубисав Ивано Ѕинго: "ќе ја вршам совесно и одговорно и ќе го почитувам Уставот и законите на Република Македонија".

Трајко Вељаноски: "ќе ја вршам совесно и одговорно и ќе го почитувам Уставот и законите на Република Македонија".

Љубисав Ивано Ѕинго: Благодарам.

Седнете.

Го молам претседатело да ја потпише свечената изјава.
(Претседателот на Собранието Трајко Вељаноски ја потпишува свечената изјава).

Го молам претседателот на Собранието да го заземе своето место и да ви честитам.

(Аплауз)

(Претседателот на Собранието го зазема своето место)
Трајко Вељаноски: Почитувани колеги, најнапред да ви честитам за изборот за пратеник во Собранието на Република Македонија и дозволете ми кратко да се обратам.

( Претседателот излегува на говорница)

Почитувани претставници на државниот врв, ваши екселенции, драги колеги пратеници, почитувани претставници на средствата за јавно информирање, дами и господа,

На самиот почеток дозволете најискрено да се заблагодарам на изборот за претседател на македонското Собрание. 

Довербата што ми ја искажавте, избирајќи ме на функцијата претседател на седмиот состав на македонскиот законодавен дом претставува огромна чест и обврска за мене. Особено затоа што доаѓа во мигови кога од нашата заедничка посветеност и делување во голема мера ќе биде определена траекторијата по која ќе се движи нашата татковина. 

Во оваа смисла дозволете да ве уверам дека должноста што ми ја доверивте ќе ја извршувам совесно, пожртвувано и најмногу од се, одговорно. Моето политичко искуство, посветеноста во остварувањето на македонските националните приоритети како и приврзаноста кон вредноста на демократија, нека бидат дополнителна потврда дека Македонското собрание, и во иднина како и во минатот, ќе биде најсилниот гарант за реализација на нашите државни интереси. 

Би сакал сите ние, пратеници од сите политички партии, заеднички да бидеме гаранција за сигурноста, долговечноста и развојот на македонската држава. Почетокот и крајот на нашите дела мора да биде Македонија, а нивниот три-израз мора да биде единствено преку силата на зборот. 

Изборите се завршени, но денес започнуваме со новата кампања која има иста цел за сите, тоа е силна, стабилна, демократска и просперитетна Македонија. 

Сакам да ве уверам дека мојот основен интерес ќе продолжи да биде единствено Македонија, а алатките во остварување на таа цел, како што споменав во истата ваква прилика во 2008 година кога за прв пат бев избран за претседател на Собранието, ќе продолжам да бидат единствено Уставот, законите и Деловникот на македонското Собрание. 

Сакам да ве уверам дека и политичката независност и одговрниот однос кон сите и за се ќе биде основата на чии темели ќе ги градиме нашите меѓусебни односи. 

Македонија заслужува Собрание во кое политичките разлики ќе не обиденуват под сонцето на Македонија. Македонија заслужува Собрание кое ќе му биде енергија на нашиот европски и евроатлански пат. Конечно, Македонија заслужува Собрание кое, како симбол на единството на шареноликоста на Македонија, ќе го промовира духот на меѓуетничкото разбирање, толерантноста и солидарноста. 

Во мојот прв говор во 2008 година истакнав и дека ќе работам напорно Собранието да стане вистински храм на демократијата. Ветив напорна работа, пожртвуваност и многу залагање. Ветив враќање на достоинството на законодавната власт и силен институционален ангажман во функција на осигурување на напредокот на нашата татковина Република Македонија. 

Денес, гледајќи наназад во годините што изминаа, сметам дека имаме простор за задоволство. Двата позитивни извештаи на Еврпска комисија во кои е потврдена клучната улога на Собранието во остварувањето на нашата европска агенда се неспорна потврда за изреченото. Во таа смисла, постигнувањето во минатото, наследството на сите претходни собраниски состави, како и достигнувањето на 22-ца претседатели на македонскиот законодавен дом, почнувајќи од големиот Методи Андонов Ченто, нека бидат основата од која ќе црпиме енергија за справувањето со подвизите што следат чии што дух се сведува на констатацијата „реформите мора да продолжат“.

Почитувани колеги,

Пред седмиот состав на македонскиот законодавен дом и пред Владата, за чиј избор ќе расправаме во деновите што следат, се исправени историски предизвици кои претставуваат огромна одговорност, лична зрелост и одлучност во остварувањето на целите што заеднички ги имаме определено, а за кои нашите граѓани, на последните избори, дадоа неспорна потврда и легимитет. 

На темелот на остварените државни постигнувања мораме да ја довршиме изградбата на модерна европска држава за да можеме во потполност да го заокружиме патот по кој тргнавме откако ова Собрание ја донесе историската одлука за сувереноста на македонската држава. Убеден сум дека ваквите високи цели ќе ги достигнеме бидејќи тие се мерката на нашата заедничка одговорност.

Почитувани колеги пратеници,

Како прв меѓу еднаквите ве повикувам да бидеме горди на доверената должност од граѓаните. Сепак, истовремено ве повикувам и да бидете совесни во нејзиното извршување. Верувам дека многу добро знаете дека не постои ниту еден повисок интерес кој може да го определува делуваањето на пратеникот од македонскиот државен интерес. Нека ова и во иднина остане главната идеа водилка, во оваа зграда и нека ниту една друга цел не струи во нашите расправи и работи. 

Македонското Собрание треба да продолжи да биде репрезент на интересите на сите сегменти на македонското општество и на сите наши краеви. Нашата потполна приврзаност кон демократија и кон почитувањето на човековите права и слободи, исто така, уверен сум дека ќе се потврди преку работата и одлуките што ќе бидат донесени во овој состав на македонскиот законодавен дом.

Годините што се пред нас се толку сериозни и важни заради што нашето потполно европско лице и приврзаност кон семејството на слободниот и развиенот свет се одржува и ќе мора да се одржи во салата на македонското Собрание.

Драги пријатели,

Во времето што е пред нас ќе мораме да продолжиме да изнаоѓаме начини како да го развиваме политичкиот плурализам и да го јакнеме консензусот. 

Уверен сум дека седмиот состав на македонскиот законодавен дом ќе ги совлада предизвиците и ќе даде свој значаен влог во развојот на Република Македонија. 

Уверен сум дека седмиот состав на македонскиот законодавен дом ќе биде потврда за новата политичка зрелост на Македонија за да можеме на крајот од нашите мандати, сите заедно, да застанеме на позитивната страна на историјата. Граѓаните гласаа за довршување и целосно остварување на стратешките цели на нашата татковина. Тие очекуваат во рамките на парламентарната процедура таквиот став  во целост да се оствари. Должноста на претседателот знам дека не е воопшто лесна, но повеќе од сигурен сум дека се е многу полесно кога чесно и одговорно се остварува оваа важна државна должност и обврска. 

Нека е вечна и од Бога благословена Република Македонија.

Ви благодарам многу.

(Аплауз)

Бидејќи дневниот ред е исцрпен, констатирам дека конститутувната седница на Собранието на Република Македонија е завршена. 

Благодарам.

(Седницата заврши со работа во 18,25 часот)

